
ገፅ 4 ገፅ 5

‹‹ሰላም ብኽባር ዋጋ ዝርከብን ብዝኽበረ 
ዋጋ ዝሕለውን ብጣዕሚ ኣድላይ ነገር ‘ዩ››

‹‹ዝገጠመና ድርቒ ኣብ ግምት ብምእታው ኣብ 

ልምዓት መስኖ ቖላሕታ ሂብና እናሰራሕና ንርከብ›› 

ካብቲ ዘጋጠመ ...ናብ ገፅ 6

ኢትዮጵያ...ናብ ገፅ 6

- ኣይተ ሚኪኤል ምሩፅ- ቀዳማይ ሚኒስትር ኣቢይ ኣሕመድ (ዶ/ር)

መንግስቲ ፌዴራልን ግዚያዊ ምምሕዳር ክልል ትግራይን 
ብምትሕብባር ብዝሰርሕዎ ስራሕ ውፅኢት ተረኺቡ ኣሎ

ኣብርሃ ሓጎስ

ኣዲስ ኣበባ፡-ድሕሪ ስምምዕነት ፕሪቶሪያ መንግስቲ 
ፌደራልን ግዝያዊ ምምሕዳር  ክልል ትግራይን 
ብምትሕብባር ብዝሰርሕዎ ስራሕ ውፂኢት ከምተረኸበ 
ቀዳማይ ሚኒስትር ኣብይ ኣሕመድ(ዶ/ር) ገሊፆም። 
ንክልል ትግራይ 500 ሚኢቲ ትራክተራት ብፍሉይ 
ተገዚአን ኣብ ወደብ ጁቡቲ ከምዝበፅሓ ሓቢሮም። 

ሻድሻይ ባይቶ ወከልቲ ህዝቢ መበል ሳልሳይ 
ስራሕ ዘመን  14 ስሩዕ ኣኼብኡ  እንተካይድ ቀዳማይ 
ሚኒስትር ኣቢይ ኣሕመድ(ዶ/ር)  ካብ ተወከልቲ ህዝብ 
ንዝቐረበሎም ሕቶ ኣብ ዝሓብዎ ምላሽን መብርህን 
ከምዝገለፅዎ፣ ድሕሪ ስምምዕነት ሰላም ፕሪቶሪያ 
መንግስቲ ፌዴራልን ግዚያዊ ምምሕዳር ክልል ትግራይን 
ብምትሕብባር ብዙሓት ስራሕቲ ሰሪሖም’ዮም። በዚ 
ድማ ብዙሓት ዓወታት ተመዝጊቦም ኣለው። 

ኣብ መላእ ትግራይ ብኵናት ዝዓነዉ መሰረተ 
ልምዓታት  ድሕሪ እቲ ስምምዕነት ሰላም  መንግስቲ 
ፌደራል ምስ ግዝያዊ ምምሕዳር እቲ ክልል ብምትሕብባር 
ዳግማይ ናይ ምህናፅ ስራሕቲ እናሰርሐ ይርከብ፤ እቶም 
ብርክት ዝበሉ ግልጋሎት ምሃብ ጀሚሮም’ዮም፤ እዚ 
ዓብዪ ስጉምቲ ‘ዩ፤ ግና እኹል ኣይኮነን ኢሎም። 

ኣብ ትግራይ ዝርከባ ኩለን ዩኒቨርስትታት ስራሕ 
ጀሚረን፣ሆስፒታላትን ጣብያታት ጥዕናን ስራሕ 
ጀሚሮም፤ ዝጎድሎም ነገር ክህልው ‘ዩ፤ እንተኾነ ‘ውን 
ቢልዮን ዝቑፀር ገንዘብ ወፂእዎም ‘ዩ ክብሉ ኣረዲኦም። 

ምስ ድርድር ተተሓሒዙ፤ እቲ ድርድር ግልፂ ኣይኮነን 
ዝብል ሓሳብ ይለዓል ‘ዩ ዝበሉ እቶም ቀዳማይ ሚኒስትር፣ 
ይኹን ‘ምበር ትኽክል ከምዘይኮነን መንግስቲ ብዛዕባ 

•	 ንክልል ትግራይ 500 ትራክተራት  ብፍሉይ ተገዚአን ጅቡቲ በፂሐን ኣለዋ 

•	 መንግስቲ ድርቂ ንምክልኻል  እናሰርሐ ‘ዩ

እቲ ድርድር ግልፂ መብርሂ ከምዝሃበን ተዛሪቦም። 
ድሕሪ እቲ ድርድር እንታይ ተረኺቡ ንዝብል 

ሕቶ ኣብ ዝመለሱሉ እዋን፤ እቲ ቀዳማይ ስራሕ ፀገም 
ትራንስፖርት ምፍታሕ ምኽኣል ከምዝኾነ ዝገለፁ 
እትኾኑን  ትራንስፖርት ኣየር ምኽፋቱ ብዙሕ ፀገም 
ክፈትሕ ከምዝኸኣለን መገዲ ኣየር ኢትዮጵያ ኣቐዲሞም 
ተፀጊኖም ግልጋሎት ዝጀመሩን ኣብ ፅገና ንዝርከቡን 

መዕርፎ ነፈርቲ ልዕሊ ፍርቂ ቢሊየን ብር ወፃኢ 
ከምዝገበረ ገሊፆም። 

ግልጋሎት ቴሌ ንምጅማር  ልዕሊ 1 ሺሕ ኪሎ 
ሜትሮ ፅገና ኦፕቲካል ፋይበር ብምስራሕ ብዙሕ ወፃኢ 
ከምዝተገበረን ኣብ 10 ከተማታት ትግራይ ቅድሚ ሕዚ 
ዘይነበረ ግልጋሎት ራብዓይ ትውልዲ (4 ጂ) 

መንግስቲ ፌዴራልን ...ናብ ገፅ 6

መኣርግ ገ/ሄር

ኣዲስ ኣበባ፡- ኣብ ክልል ትግራይ ብዘጋጠመ ድርቒ 
ስዒቡ ሓረስቶት ካብቲ ሓደጋ ድርቒ ንምውፃእ  ብናይ 
በዓሎም ተበግሶ ብዝተወደበ መልክዕ ገንዘብ ብምውፃእ 
ጎዳጉዲ ማይ እናዃዓቱ ናብ ልምዓት መስኖ እናኣተዉ 
ከምዝርከቡ ቢሮ ሕርሻን ሃፍቲ ተፈጥሮን እቲ ክልል 
ገሊፁ።  

ዳይሬክተር ኮሙኒኬሽን ቢሮ ሕርሻን ሃፍቲ 
ተፈጥሮን ክልል ትግራይ ኣይተ ሚኪኤል ምሩፅ ንጋዜጣ 
ወጋሕታ ከምዝበልዎ፤ ኣብዚ ሕዚ ሰዓት እቲ ክልል ወይ 
ግዝያዊ ምምሕዳር ምስቲ ዝነበረ ኩናትን ካልኦት ብዙሓት 
ፀገማትን ተተሓሒዙ እኹል ባጀት ብዘይምህላዉ  
ንሓረስቶት እኹል ሓገዝ ከቕርብ ብዘይምኽኣሉ ሓረስቶት  
ጥሪቶም’ውን ሸይጦም ገንዘብ ብምውፃእ ጎዳጉዲ ማይ 
እናዃዓቱ ናብ መስኖ እናኣተዉ ይርከቡ።  

ካብቲ ዘጋጠመ ሓደጋ 
ድርቒ ንምውፃእ ሓረስቶት 
ብዝተወደበ መልክዕ ኣብ 

ልምዓት መስኖ እናተረባረቡ 
ይርከቡ

መሰረት ገብረዮሃንስ

ኣዲስ ኣበባ፡- ኢትዮጵያ ካብ 2011 ክሳብ 2015 
ካብ ዘለዉ ሓሙሽተ ዓመታት ውሽጢ ትሻዓንተ ነጥቢ 
ትሻዓንተ ቢልየን ዶላር ዕዳ ምኽፋል ከምዝኻኣለት ናይ 
መንግስቲ ዓብይን ዘኹርዕ ዓወት ከምዝኾነ ቀዳማይ 
ሚኒስትር ኣብይ ኣሕመድ (ዶ/ር) ገሊፆም።  ናይ ሎሚ 
ዓመት በጀት ናይ መጀመርያ ሓሙሽተ ኣዋርሕ ብ 
7ነጥቢ5 ቢልየን ዶላር  ዝተገዝአ ኣቅሓ ናብ ውሽጢ ሃገር 
ከምዘእተወት ኣፍሊጦም።  

እቶም ቀዳማይ ሚኒስትር ካብ ኣባላት ቤት ምኽሪ 
ተወከልቲ ህዝቢ ዝቐረበሎም ሕቶ መልሲ ኣብ ዝሃብሉ 
እዋን ከምዝበልዎ፤ ሓደ ብር ብኮሜርሻል ሎን (ሃራጣ) 
ዘይምውሳዱ፣ የግዳስ 9ነጥቢ 9 ቢልየን ዶላር ዕዳ 
ብምኽፋል ናይ ጂዲፒ(ሓፈሻዊ ሃገራዊ ምህርቲ ዕብየት) 
32ሚኢታዊ ዝነበረ ዕዳ ናብ 17ሚኢታዊ ምውራድ 
ከምዝተኸኣለ ገሊፆም።  ካብ 10ሚኢታዊ ብታሕቲ 
ንምውራድ ከምዝስራሕ ኣፍሊጦም።  

መንግስቲ 33 ሚልየን ዶላር ወለድ ምኽፋል 
ከምዘይሳኣኖ፤ 33ሚልየን ዶላር ናይ መንገዲ ኣየር 
ኢትዮጵያ ናይ ኽልተ መዓልቲ ኣታዊ  ከምዝኾነን 
ዘይተኸፈለ ምስ ካልኦት ንምምስሳል ተሓሲቢ ዝገበረ 
ምዃኑ ገሊፆም።  

ኣብ ዝሓለፉ ሓሙሽተ ኣዋርሕ ናይ 7ነጥቢ 5ቢልየን 
ዶላር ኣታዊ ኣቅሓ ከምዝተገዝአን፤ ኣብ ውሽጢ  ሽድሽተ 
ኣዋርሕ ኣብ ዘፈር ኢንቨስትመንት ሓደ ነጥቢ ሓሙሽተ  

ኢትዮጵያ ኣብ ሓሙሽተ 
ዓመታት ትሻዓንተ ነጥቢ 

ትሻዓንተ ቢልየን ዶላር ዕዳ 
ኸፊላ ‘ያ 

መኣርግ ገ/ሄር

ኣዲስ ኣበባ፡- ሓዱሽ ወለዶ  ካብ ዓወት ኩናት ዓድዋ 
ሓድነት፣ ፍቕሪ ሃገርን ጅግንነትን ክመሃር ይግባእ ክብሉ 
ናይ ታሪኽ ሙሁር፣ ጋዜጠኛን ፀሓፍን መምህር ግርማይ 
ገብረፃድቕ ገሊፆም።  

መምህር ግርማይ ምስ ጋዜጣ ወጋሕታ ኣብ ዝነበሮም 
ፃንሒት ከም ዝገለፅዎ፤ ኢትዮጵያውያን ዝነበሮም 
ሓድነትን ፍቕርን ፅኑዕ ብምንባሩ ንናይ ጣልያን ዝኣክል 
ዘመናዊ ኣፅዋር ዝተዓጠቐ ወተሃደር ክስዕሩ ክኢሎም 
‘ዮም።  እዚ ዓወት እዚ ዝተረኽበ ድማ ወለድና ፍቕሪ 
ሃገር ሓዲርዎም ብሓድነት ስለ ዝወፈሩ ‘ዮም።  

ኩናት ዓድዋ እንትለዓል ሓድነትን ጅግንነት 
ኢትዮጵያውያን ‘ዩ ዘዛኻኽረካ ዝበሉ እቶም መምህር 
ታሪኽ፤ ኣብ ኣድዋ ዝተረኽበ ዓወት ምልክት ሓድነት፣ 
ፍቅሪ ሃገር፣ ወነ፣ ፅንዓትን ጅግንነትን ‘ዩ።  እዚ ተዓቒቡ 
ክቕፅል ኣለዎ።  

ሓዱሽ ወለዶ  ካብ ዓወት ኩናት ዓድዋ ፍቕሪ 
ሃገርን ሓድነትን ክመሃር ይግባእ

ወለድና ኣብ ዓድዋ ዝፈፀምዎ ጅግንነት ብዙሕ 
እናተመሃርናሉ ብምምፃእና ድሕሪ ዓወት ኩናት ዓድዋ 
‘ውን እዚ ሓዱሽ ወለዶ ብዙሓት ዓወታት እናመዝገበ 
መፂኡ ‘ዩ።  ኮይኑ ግና ኣብዚ ሕዚ እዋን ናይ ምክፍፋል 
ምልክታት ይረአዩ ስለ ዘለዉ እዚኦም ብምእራም 
ብሓድነት ንቅድሚት ምስጓም ይግባእ።   

እቲ ዓወት ንናይ ሕዚ ወለዶ ሓቦ ዘስንቕ ‘ዩ።  እዚ 
ከንወርሶ ኣለና።  ከም ሃገር ብምሕሳብ ኣብ ልምዓት 
‘ውን በርቲዕና ከንሰርሕ ኣለና።  ከም ሃገር ክንሓስብ 
እንተዘይክኢልና ንወራሪ ፀላኢ ይኹን ንድኽነት ክንስዕር 
ከምዘይንኽእል ኣመልኪቶም።  

ኣብ ኩናት ዓድዋ ምክፍፋል ተዝህሉ ነይሩ እቲ 
ዓወት ኣይምተረኽበን ነይሩ።  ኢትዮጵያውን ኢሉ ‘ውን 
ኣፍሪካውያን ዝግበኦም ክብሪ ኣይምረኸቡን ነይሮም።  
ናይ ሕዚ ወለዶ ድማ ካብዚ ዓወት እዚ ተማሂሩ ሓድነቱ 

ዜና ወጋሕታ

‹‹ኣብ ኢትዮጵያ ሓድነቱ ዝፀንዐ  ጠንካራ ሰራዊት ስለዝሃነፅና 
ፈተናታት ብዓወት ምስዓር ክኢልና ኢና››

መሰረት ገብረዮሃንስ

ኣዲስ ኣበባ፡- ብኢትዮጵያውነቱ ሓድነት ዝፀንዐ 
ጠንካራ  ሰራዊት ስለዝተሃነፀ ሃገርና ዝገጠማን እናገጠማ 
ዘሎን ፈተና ኹሉ ብጅግንነት ምምካት ክኢልና ኢና ክብሉ 
ጠቕላሊ ኢታማዦር ሹም ሓይሊታት ውግእ  ፊልድ 
ማርሻል ብርሃኑ ጁላ ገሊፆም። 

ኣብ ሁርሶ ኮንታጅንት ማእኸል መሰልጠኒ ናይ ሓድነት 
ኮርስ ስነ ስርዓት ምረቓ መኮንናት  እንትካየድ ፊልድ ማርሻል 
ብርሃኑ ጁላ ከምዝበልዎ፤ ኢትዮጵያ ዝገጠማን እናገጠማን 
ዘሎ ፈተና ኹሉ ብዓወት ብምዝዛም ሃገርና ክትፀንዕ ዘኽኣለ 
ብኢትዮጵያውነቱ ዝፀንዐ ጠንካራን ብርቱዕን ሰራዊት 
ብምህናፅና ‘ዩ። 

‹‹መበል 24 ዙር ናይ ሓድነት ኮርስ መኮንናት 
ስልጠናኹም ዛዚምኩም ንምረቓ ስለ ዝበፃሕኹም  እንኳዕ 
ደስ በለኩም ›› ዝበሉ እቶም ፊልድ ማርሻል፤ እቶም 
መኮንናት ናብ መከለከያ ሰራዊት እንትሕወሱ ንሰራዊትና 
ተደማሪ ዓቕሚ ክትኾኑ ኢኹም ኢሎም። 

ሙሉእ ብሙሉእ ሉኣላውነት ዘለዋ ሃገር ንምሕላው 
ሓድነት ወሳኒ ‘ዩ፤ መበል 24 ዙር ናይ ሓድነት ኮርስ 
መኮንናት  ከም ስምኹም  ሓድነትኹም ኣጥቢቕኹም 
ተልእኾኹም ብብቅዓት ክትሰርሑ ትፅቢት ይግረልኩም ። 
ሰራዊት ምክልኻል ሃገር ሐዚ ‘ውን  ሰላም ህዝቢ ንምሕላው 
ድልው ‘ዩ ክብሉ ተዛሪቦም። 

ኣብ ውሽጢ 117 ዓመታት ታሪኽ ሰራዊት  መኮንናት 
ምስ ሓርበኛታትን  ሰራዊትን ብምዃን ናይ ወፃኢ ፀላእን 
ናይ ውሽጢ ባንዳን ተኸላኺሎም ሃገር ብምፅናዕ ዓብይ 

- ፊልድ ማርሻል ብርሃኑ ጁላ 

ዋጋ ኸፊሎም ‘ዮም ዝበሉ ፊልድ ማርሻል ብርሃኑ፤ ፋሽሽት 
ሰራዊት ጣልያን  ኣባሪሮም፤ ብዓለምለኸ ወፍሪ ሓዊሱ 
ዘኹርዕ ስራሕ ሰሪሖም ‘ዮም፤ ኸዚ ‘ውን   ሉኣላውነትን 
ሓድነትን ሃገር ኣጠናኺሮም ‘ዮም ክብሉ ኣብሪሆም። 

ኢትዮጵያ ንበሪ ባሕሪ ኣብ ቐረባ እናሃለወት ተገፊዓ 
ከምዝፀንሐት ድሕሪ ምግላፅ፤ በዚ ምኽንያት ዝበፅሓ 
ኢኮኖሚያዊን ፖለቲካዊን ስብራት ንምቕራፍ ብሰላማዊ 

መገዲ በሪ ባሕሪ ንምርካብ ስምምዕነት ከምዝገበረት 
ኣዘኻኺሮም። እቲ ስምምዕነት ዘኾረዮምነ ንዕብየት 
ኢትዮጵያ ፅቡቕ ዘይምነዩ  ሃገራት ናይ ውሽጢ ፀገማትና 
ንምግዳድ ኣብ ዝቖረፅሉ እዋን ኢና ዘለና ኢሎም። ተመረቕቲ 
መኮንናት  ብርቱዕ ኹርናዕ ሰራዊት  ብምዃን ዘይረብሕ 
ሓሳብ ዕብየት ኢትዮጵያ ዘይምነዩ ኣካላት ብምምኻን ረበሓ 
ኢትዮጵያ ንምሕላው ድልዋት ክትኾኑ ይግባእ ኢሎም። 

በሪሁ ኣረጋ

ኣዲስ ኣበባ:- ኣብ ኢትዮጵያ ኣብ ዝተፈላለዩ 
ዓውድታት ንዝተመዝገቡ ውፅኢታት ዘፈር ሚድያን 
ኮሙዩኒኬሽንን ኣዎንታዊ ግደኡ ብዝተዋደደ መገዲ 
ከምዝተዋፅአ ግልጋሎት ኮሙዩኒኬሽን መንግስቲ 
ፌዴሪኢ ኣፍሊጡ።

“ውፅኢታዊ ምርድዳእ ንልዕልነት ኢትዮጵያ” 
ብዝብል ቴማ ሓባራዊ ጉባኤ ትካላት ሚድያን 
ኮሙዩኒኬሽን ኣብ ዝሓለፈ ሰሙን ኣብ ከተማ ኣዳማ  
እንትካየድ፤ ሚኒስትር ግልጋሎት ኮሙዩኒኬሽን 
መንግስቲ ፌዴሪኢ ለገሰ ቱሉ (ዶ/ር)፤ ከምሃገር ኣብ 
ዝተፈላለዩ ዓውድታት ንዝተመዝገቡ ውፅኢታት ዘፈር 
ሚድያን ኮሙዩኒኬሽንን ኣዎንታዊ ግደኡ ብዝተዋደደ 
መገዲ ምውፅኡ ኣፍሊጦም። ነዚ ብዝበለፀ ምጥንኻር 
የድሊ ‘ውን ኢሎም።

ልእኽቶና ዝተዋደደን ዝተናበበን ናይ ምርድዳእ 
ስራሕ ንምስራሕ ዘኽእል ስርዓት ምፍጣር፣ ብማዕቀፍ 
ሕብረብሄራዊ ሕውነት ህዝቢ ምትእኽኻብ ከምኡ 
‘ውን ምርድዳእ ንኽፍጠር ምግባር ‘ዩ ዝበሉ እቶም 
ሚኒስትር፤ ኣብዚ ዓመት በቢ ብርኩ ዘለዉ ኣካላት 
ኮሙዩኒኬሽንን ሚድያን ብዝተዋደደን ብዝተማልአን 
መልክዑ ናብ ስራሕ ምእታዎም ገሊፆም። 

ምስሊ ሃገርን መንግስትን ምህናፅን ተበፃሕነት 
መረዳእታ ምዕባይ ከምኡ ‘ውን ኹለመዳያዊ ተሳትፎ 
ሕብረተሰብ ምዕባይ ሓደ ኣካል እቲ ልእኽቶ ምዃኑ 
ጠቒሶም። 

ኣብዞም ኸይድታት ኣብ ዝሓለፉ ሽዱሽተ ኣዋርሕ 
መንግስቲ ጠመተ ኣብ ዝገበረሎም ብፍላይ ኣብ 
ሓሙሽቲኦም ዓምድታት ኢኮኖሚ ማለት ‘ውን ኣብ 
ዓውድታት ግብርና፣ ኢንዱስትሪ፣ መዓድን፣ ቱሪዝምን 
ኣይሲቲን ዝለዓለ ምርብራብ ብምግባር፣ ልዕልነት ሕጊ 
ንምሕላውን ዘላቒ ሰላም ንምዕሳልን ኣብ ዝግበር ፃዕሪ 
ሚድያን ኮሙዩኒኬሽንን ኣዎንታዊ ግደ ከምዝነበሮ 
ተዛሪቦም።

 ሰናይ ምምሕዳር ብፍላይ ኣወሃህባ ግልጋሎት 
ዜጋታት ምስ ምኽባር መነባብሮ ተተሓሒዙ 
ዘልዕልዎም ጉዳያት፣ ፈጠራ ዕድል ስራሕ ከምኡ ‘ውን 
ኣብ ዓውድታት ዲፕሎማሲ ጠመተ ብምግባር ሰፊሕ 
ርብርብ ከምዝተገበረ ገሊፆም። 

ከም ገለፃ እቶም ሚኒስትር፤ እቶም ጠንካራ 
ጎንታት ከምዘለዉ ኾይኖም ኣብ ስራሕቲ ማሕለኻታት 
ዝፈጥሩ ኩነታት ነይሮም።እዚ እዋን ዘመነ በይነ 
መርበብ ብምዃኑ መረዳእታታት ኾነ ተባሂሉ 
ብዝተዛብዐ መልክዑ ተቐናባቢሮም ሕብረተሰብ 
ናብ ህውከትን ቅልውላውን ንክሳጣሕ ዝገብሩ 
ወፍርታት ከምዝተፈጠሩ ፤ ብምኽንያት ታሪኻዊ 
ፀላእት ኢትዮጵያን ኣብ ውሽጢ ብዘለዉ ባንዳታትን 
ንሕብረተሰብ ዕረፍቲ ዝኸልኡ ተግባራት ኣብ 
ዝተፈፀምሉን ብርክት ዝበሉ መጥቃዕትታት ኣብ 
ልዕሊ ሃገርና ኣብ ዝፍተኑሉን እዋን ውሽጢ ‘ዩ እዞም 
ውፅኢታት ተመዝጊቦም’ዮም።

ኣብ ዝተፈላለዩ ዓውድታት 
ንዝተመዝገቡ ውፅኢታት ዘፈር 

ሚድያን ኮሙዩኒኬሽንን 
ኣዎንታዊ ግደ ተፃዊቱ

ለገሰ ቱሉ (ዶ/ር)

መኣርግ ገ/ሄር

ኣብ ታሪክ ሃገርና በቢዘመኑ ኣንፃር ሰላምና ጎስጓስ 
እናተገበሩ ንመንገዲ ዕቤትና  ዘዐንቅፉናን ዝዓግቱናን ዘለዉ 
ጉዳያት ብዘይ መፍትሒ ክሳብ ሕዚ ኣለዉ። ከም ህዝቢ እዚ 
ታሪኽ ይኣክል፤ ብዛዕባ ፀገማትና እንመኻኸር ዝብል ሓሳብ 
ገዛኢ ኮይኑ ነቲ ሃገራዊ ምምኽኻር ክመርሕ ሃገራዊ ምኽክር 
ኮሚሽን ኢትዮጵያ ብኣዋጅ ተጣይሹ ኣሎ።

ዕላማ እቲ ኮሚሽን  ንምዕዋት ኣብ ምትሕብባር ዋላ 
እኳ ኣገዳሲ ተራ እንተሃለዎ እቲ ኮሚሽን በይኑ ነዚ ከዐውቶ 
ከምዘይክእል ግን ሓቂ ‘ዩ። ነዚ ‘ዩ ድማ ኣብ ኩሉ ከባቢታት 
ኢትዮጵያን ዓለምን ምስ ዝርከቡ ክራኸብን ክዘራረብን 
ዝፍትን ዘሎ። ኮይኑ ግና ሕዚ ‘ውን ናይቲ ኮምሽን ስራሕ 
ከም በዓል ዋና ኮይንካ ዘይምሓዝ፤ ንጥፈታት እቲ ኮሚሽን 
ዘይምክትታል ዘይምግባር፤ እቲ ሃገራዊ ምምኽኻር ከም 
ናይ ኮሚሽን ስራሕ ጥራሕ ገይርካ ምርኣይ ይስትውዐል ‘ዩ።  

ኣብ ኣዲስ ኣበባ ነባሪ  ዝኾኑ ኣይተ ኣራርሳ ጫላ፣ 
ሃገራዊ ምኽክር ንሃገርና ኣዝዩ ኣገዳሲ ምዃኑን ፀገማትና 
ንምፍታሕ ቐንዲ ቑልፊ ምዃኑን ይዛረቡ። ህዝባ ብሰላማዊ  
ተረዳዲኦም ዝነብሩላ ኢትዮጵያ ንወለዶ ንኸርክቡ ኣብዚ 
ሕዚ እዋን ምምኽኻርና ኣድላይ ‘ዩ ይብሉ። ፣ለ ሰባት ነቲ 
ሃገራዊ ምምኽኻር ከም ናይ መንግስቲ ስራሕ ገይርካ ናይ 
ምቑፃር፤ ካብዚ ሓሊፉ  ከም ፖለቲካዊ ጉዳይ ብርሑቕ ናይ 
ምርኣይ ኩነታት ከምዘሎ ትዕዝብቶም ይዛረቡ። 

ብመሰረት እዚ እቲ ኮሚሽን ዝሓዞ ሃገራዊ ምርድዳእ 
ንምፍጣር ዝዓለመ ዕላማ በይኑ ክዕወት ኣይክእልን ‘ዩ። 
ንዕውትነት እቲ ምምኽኻር ህዝቢ ቀንዲ ተዋሳኢ ክኸውን 
ይግባእ። ቅድሚ ሕዚ ኣብታ ሃገር ንዝለዓሉ ጎንፅታት ዋጋ 

ክኸፍል ዝፀንሐ ህዝቢ ‘ዩ።  ህዝቢ ‘ዩ ንፀገማቱ መፍትሒ 
ከናዲ ዘለዎ። ፖለቲከኛታት ሰላም ከምፅኡልና ‘ዮም ኢለ 
ኣይኣምንን ዝበሉ ኣይተ ኣራርሳ፤ ህዝቢ ኣብ ሃገርና ዝደልዮ 
ሰላም ንምትካል እቲ ሃገራዊ ምኽክር ዕዉት ክኸውን ከም 
ህዝቢ ኣብ ጎኒ እቲ ኮሚሽን ደው ከንብል ኣለና ይብሉ።

ኣነ ብዝረኽብክዎ ኩሉ ኣጋጣም  ብዛዕባ እቲ ምኽክር 
የልዕል ‘የ ዝበሉ ኣይተ ኣራርሳ፣ እቲ ህዝቢ እቲ ኮምሽን 
ናተይ ‘ዩ፤ ዕላማ ናቲ ምኽክር ኣብ ሽትኡ እንተዝበፅሕ 
ተረባሒ ኣነ ‘የ ኢሉ ምእማን፤ ኣብዝኾነ ኣጋጣሚ ብዛዕባ 
እቲ ምኽክር እንተዝመክር ኣብ ብሄራዊ ምርድዳእ ስለ 
ዘብፅሕ ንቕድሚት ንምስጓም የኽእሎ።   ስራሕቲ እቲ 
ኮምሽን ዝቐለለ ክኸውንን ከም ውፅኢቱ ድማ ንኢትዮጵያ 
ዝጠቕም ‘ዩ ክብሉ ‘ዮም ዝገልፁ።

ኣብዘይ ምርድዳእ ውሽጢ ዘላን ብሕቶ ዝተመልአትን 
ሃገር ንወለዶ ክነርክብ የብልናን።  ብዝብል ፅኑዕ ቕዋም 
ኩሉ ኢትዮጵያዊ ኣብ ጎኒ ኮምሽን ሃገራዊ ምኽክር ደው 
ክብል ፃውዒት ኣቕሪቦም ‘ዮም።

ካሊእ ዘዛራረብናዮም ኣይተ ሲያምረኝ ኪዳኔ 
ብግዲኦም፣ ኮሙሽን ሃገራዊ ምኽክር ኢትዮጵያ፣ ዝሓዞ 
ዕላማ ዓብዪ ኮይኑ በይኑ ከሳኽዖ ዝኽእልን ኣይኮነን ዝበሉ 
እንትኾኑ፣ ብሄራዊ ምርድዳእ ተዝፍጠር ሃገርና ሰላማ 
ብዘላቕነት ተዝረጋገፅ ተረባሒ ህዝቢ ስለ ዝኾነ እቲ ህዝቢ 
ንሃገራዊ ምኽክር ከም ብሓላፍነት ተዝንቐሳቀስ ረብሕኡ 
ንባዕሉ ‘ዩ ይብሉ።   

እቲ ኮምሽን እቲ ህዝቢ ብዝተፈላለየ መንገዲ ኣብ 
ጎኑ ጠጠው ክብል ፃውዒት ምምሕልላፉን ዘልዐሉ ኣይተ 
ሲያምረኝ፣ እንደልያ ሰላማዊትን ኢኮኖሚኣ ዝዓበየትን 
ኢትዮጵያ ንምርኣይ ኣብዚ ዘመን ዘለና ኢትዮጵያውያን 

ብንኽእሎ ኩሉ ኣብ ጎኒ እቲ ኮምሽን ከንኸውን ይግባእ 
ኢሎም። 

ከም ርኢቶ ኣይተ ስያምረኝ ቅድም ኢልና ዝኣተናዮም 
ጎንፅታት ዘስዓቦ ሰብኣውን ንዋታውን ክሳራ ፈፂሙ 
ኣይርሳዕን። እዚ ክሳራ እዚ ዳግማይ ከይገጥመና ከንገብሮ 
ዝግበአና መማረፂ ዝገጥሙና ፀገማት ብምኽክር ምፍታሕ 
‘ዩ። \በዚ ምኽንያት ድማ ነቲ ናይ ምኽክር ዕድል ብግቡእ 
ክንጥቀመሉ ይግባእ።

ከም ሓደ ኢትዮጵያዊን እቲ ሃገራዊ ምኽክር ዕውት 
ክኸውን እደሊ፣ እጃመይ ‘ውን ከወፊ ‘የ ዝበላ ድማ 
ወይዘሮ መስከረም ጠንክር ‘የን።  ብመሰረት ርእይቶአን፣ 
ዋጋ ሰላም ዝርደኦ ሰላም ብምስኣን  ሰላም ዝሰኣነ ህዝቢ ‘ዩ።  
ንሕና ከም ህዝቢ ኣብ ዝተፈላለዩ እዋናት ኣብ ዝተፈላለዩ 
ከባቢታት ሃገርና ዘጋጠመና ጎንፅታት ብዙሕ ዋጋ ከፊልና 
ኢና።

ደቅና ናብ ቤት ትምህርቲ ክንሰድድ እንፈርሓሉ 
እዋን ብዙሕ ‘ዩ። ሃገርና ሰላማዊት ክትከውን ኢና ንደሊ። 
ብቐዳምነት ዝድለ ሰላም ‘ዩ። ስራሕን ለውጥን ዝህሉ ሰላም 
እንትህሉ ‘ዩ።   ነዚ ድማ ኣንፃር ሰላምና ኣብ ዝኾኑ ጉዳያት 
መፍትሒ ምቕማጥን መስመር ምትሓዝን የድሊ።  

ኮምሽን ሃገራዊ ምኽክር ኣብ ዘየራዳድኡና ጉዳያት 
ንምምካር ዘኽእለና ስለዝኾነ ዕላምኡ ንምዕዋት ንደግፎ፤ 
እቲ ዓወት ከም ሃገር ብዙሕ ረብሓታት ከም ዘምፅአልና 
ክንርዳእ ይግባእ ዝብላ ወይዘሮ መስከረም፣ ኮምሽን ሃገራዊ 
ምኽክር ይኹን ኣብ ቀፃሊ ክካየድ ትፅቢት ዝግበረሉ 
ሃገራዊ ምኽክርን እቲ ህዝቢ ከም ናይ ርሑቕ ሰባት ዘይኮነስ 

መንግስቲ ኢትዮጵያ  ንሰላም፣ ንፖለቲካዊ መፍሕን ንምትሕብባርን ዘለዎ ቅዋም ዝገለፀ ቅድሚ 
ስምምዕነት ፕሪቶርያ ጀሚሩ ‘ዩ። ድሕሪ ስምምዕነት ፕሪቶሪያ መንግስቲ ተግባራዊ ንክኸውን ካብ 
ዘለዎ ቅዋም  ተግባራዊ ምንቅስቃስ  ገይሩ ኣሎ፤እናገበረ ‘ውን ይርከብ። 

ምእንቲ ሰላም፣ ልምዓትን ድሕንነትን ህዝቢ ትግራይን መላእ ህዝቢ ኢትዮጵያን ስምምዕነት 
ፕሪቶሪያ ሙሉእ ብሙሉእ ዘተግብሩ  ክልላዊ ትልምታት ናብ መሬት ብምምፃእ፤ መንግስቲ ፌደራል 
ኣብቶም ብጭቡጥ ፀገማት ህዝቢ እቲ ክልል ክፈትሑ ዝኽእሉ ንጡፋት ረቛሕታት ጠመተ ምግባር 
ምስ ግዝያዊ ምምሕዳር ክልል ትግራይ ብምትሕብባር ሰርሑ ኣሎ፡፡እናሰርሐ’ውን ይርከብ፡፡

ድሕሪ ስምምዕነት ፕሪቶሪያ መንግስቲ ፌዴራል ብኣፈ ጉባኤ ቤት ምኽሪ ተወከልቲ ህዝቢ 
ዝተመርሐን ናይ ዝተፈላለዩ ትካላት ኣመራርሓ ዘለውዎ ጉጅለ ናብ ትግራይ ልኢኹ ‘ዩ። መንግስቲ 
ፌዴራልን ትካላት ክልላትን ንህዝቢ ትግራይ ድጋፎም ዘርኣዩ ሽዑ ንሽዑ ‘ዩ። ፕሬዚዳንታት ክልላት 
ኣብ መቐለ ተረኺቦም ነቲ ህዝቢ ዘለዎም ኣጋርነት ብምርኣይ ዝተኽኣሎም ድጋፍ በዓይነትን 
ብገንዘብን ገይሮም ‘ዮም፡፡

ንህዝቢ ትግራይ መሰረታዊ ግልጋሎታት ንምቅራብ ባንኪ፣ ቴሌኮም፣ መንገዲ፣ትራንስፖርት 
ኣየር፣ መብራህቲ፣ ጥዕና፣ ትምህርትን ሕርሻን ካልኦት ዘፈራትን  ሓገዛት ዝመርሑ ሓለፍቲ ስራሕ 
ኣብ ትግራይ ተረኺቦም ምስ ቢሮታት ክልል ንክዛተዩ ተገይሩ እተን መሰረታዊ ግልጋሎታት 
ንክጅምራ ተገይሩ ኣሎ፡፡ 

ግልጋሎት ከተማን መሰረተ ልምዓትን ንምጥንኻር ናውቲ ቤት ፅሕፈትን ተሽከርከርትን 
ድጋፍ ተገይሩ ‘ዩ። ንመሰረተ ልምዓት እቲ ክልል ንምህናፅን ንምፅጋንን ልዑል ወፃኢ ዝቅንሱ 
ማሽነሪታት ህንፀትን ፅገናን ነቲ ክልል ተወሂቦም ‘ዮም። ብዂናት ዝተሃሰዩ ድልድላት ንግዚኡ 
ንምፅጋን ንኽከኣል ክልተ ተገጣጠምቲ ድልድላት ዝተወፈዩ እንትኾን ኣርባዕተ ድልድላት ንምህናፅ 
ጨረታ ወፂኡ ኣሎ። 

ኣብ ትግራይ ዝርከባ ኩለን ዩኒቨርስትታት ፣ሆስፒታላትን ጣብያታት ጥዕናን ስራሕ 
ጀሚሮም፤ ፀገም ትራንስፖርት ንምፍታሕ ትራንስፖርት ኣየር ምኽፋቱ ብዙሕ ፀገም ክፈትሕ 
ከምዝኸኣለን፤መገዲ ኣየር ኢትዮጵያ ኣቐዲሞም ተፀጊኖም ግልጋሎት ዝጀመሩን ኣብ ፅገና 
ንዝርከቡን መዕርፎ ነፈርቲ ልዕሊ ፍርቂ ቢሊየን ብር ወፃኢ ገይሩ ኣሎ፡፡

ግልጋሎት ቴሌ ንምጅማር  ልዕሊ ሓደ ሺሕ ኪሎ ሜትሮ ፅገና ኦፕቲካል ፋይበር ብምስራሕ 
ኣብ ዓሰርተ  ከተማታት ትግራይ ቅድሚ ሕዚ ዘይነበረ ግልጋሎት ራብዓይ ትውልዲ (4 ጂ) ተጀሚሩ 
ኣሎ፡፡ መስመራት ኤሌክትሪክ ብምፅጋን’ውን ግልጋሎት መብራህቲ ምቕራብ ተኻኢሉ’ዩ፡፡

ድሕሪ ስምምዕነት ፕሪቶሪያ  ኣብ ክልል ትግራይ ልዕሊ 600 ናይ ባንኪ ጨንፈራት ዝጎደሎም 
ተስተኻኺሉ ፤ ብሄራዊ ባንኪ 10 ቢሊዮን ብር ተወሳኺ ገንዘብ ብምሃብ ምንቅስቓስ ባንኪ 
ኣብ መብዛሕተኦም ቦታታት ግልጋሎት እናተውሃበ ይርከብ፡፡ኣብ ኩለን ካልኣይ ብርኪ ኣቢያተ 
ትምህርቲን ኩለን ዩኒቨርሲቲታትን ትምህርቲ ዝተጀመረ እንትኾን ኣብ መዳይ ጥዕና ‘ውን 
ሆስፒታላት ጣቢያታት ጥዕናን ስራሕ ጀሚረን ‘የን ፡፡217 ፋብሪካታት’ውን ስራሕ ጀሚረን ኣለዋ፡፡

ብመዳይ ሕርሻ ኣብ ዝሓለፈ ክረምቲ 630 ሺሕ ሄክታር ከምዝተሓረሰ፣ ሚኒስቴር ሕርሻ 
ዝተወሰነ ሓገዝ ትራክተርን መዳበሪያን ክገብር ከምዝኸኣለ፤ ሕዚ ድማ 500 ትራክተራት ብፍሉይ 
ነቲ ክልል ተገዚአን ኣብ ወደብ ጂቡቲ በፂሐን ኣለዋ፡፡ 300 ዝኾኑ ፓምፕታት ማይን ሓገዝ ዝተገበረ 
እንትኾን 100 ሽሕ ኩንታል ድኹዒ ሓመድ(መዳበሪያ) ዛጊድ ናብ ክልል ትግራይ ተላኢኹ ኣሎ፡፡
እዞም ኣብ ላዕሊ ከም መርኣያ ዝተዘርዘሩን ካልኦትን ውፅኢት ውዕሊ ፕሪቶሪያ ምዃኖም ምርዳእ 
ይግባእ፡፡

ብሓፈሻ ኣብ መላእ ትግራይ ብኵናት ዝዓነዉ መሰረተ ልምዓታት  ድሕሪ እቲ ስምምዕነት 
ሰላም  መንግስቲ ፌደራል ምስ ግዝያዊ ምምሕዳር እቲ ክልል ብምትሕብባር ዳግማይ ናይ 
ምህናፅ ስራሕቲ እናሰርሐ ከምዝኾነ ቀዳማይ ሚኒስትር ኣብይ ኣሕመድ(ዶ/ር) ንተወከልቲ ህዝቢ 
ምግላፆም ድሕሪ ስምምዕነት ፕሪቶሪያ ዝተሰርሑ ስራሕቲ ውፅኢታዊ ምዃኖም ዘመልክት’ዩ፡፡
ብርክት ዝበሉ ግልጋሎት ምሃብ ዋላ ምጅማሮም ዓብዪ ስጉምቲ እንተኾነ’ኳ ምስቲ ፀገም እንትርአ 
ግና እኹል ስለዘይኮነ ንቲ ውፅኢት ብምዕቃብ  እቲ ዝተረፈ ስራሕ ብምትሕብባር ምቕፃል የድሊ፡፡

ውፂኢት ስምምዕነት ፕሪቶሪያ ንዓቅብ
ብተሳትፎ መላእ ኢትዮጵያውያን 

ዝተረኽበ ዓወት ዓድዋ

ኣብ ኲናት ዓድዋ ግደ እቲ 
ሰራዊት ፍሉይ ዝገብሮ 

ኹናት ኣቛሪፁ ዝጠፍአ ይኹን 
ዝተማረኸ ኣይነበረን

ኣብርሃ ሓጎስ

ዘለናሉ ወርሒ ለካቲት ኣብ ታሪኽ ሃገርና ብዓበይቲ 
ፍፃመታት ካብ ዝዝከራ ኣዋርሕ ሓንቲ ‘ያ እንተተብሃለ ካብ 
ሓቂ ዝረሓቀ ኣይከውንን። ወርሒ ለካቲት ኣብ ህዝብናን 
ሃገርናን ዓብይትን ደመቅትን ተዘክሮታትን ዘለዋን፤ ንናይ 
ኣይግዛእን ባሃሊነትን ዓወትን ተምሳሌት ‘ያ። ኣብዛ ወርሒ 
ብዙሓት መበገሲ ሓርነት ዝኾኑ ፍፃመታትን ዝተጀመረላን 
ምእንተ ሉኣላዊ ሃገሮም ንኸየድፍሩ ፀረ ባዕዳውያን ወረርቲ 
ዝተዃሽሑሉን ታሪኽ ዝቀየሩ ዓወታት ‘ውን ዝተዓተረላን 
በቢዓመቱ  ዝዝከራላን ኮይኑ ኣብዚ ፅሑፍ እንሪኦ ግና 
ብተሳትፎ መላእ ኢትዮጵያውያን ዝተረኽበ ዓወት ጥራሕ 
ዘይኮነስ ዓወት መላእ ፀለምቲ ‘ውን ከምዝኾነ ዝዝረበሉን 
ዝተፀሓፈሉን ዓወት ዓድዋ ዝምልከት ኢና ክንርኢ።

ዓወት ዓድዋ ኣብ ኣፍሪካ ባዕዳዊ መግዛእቲ 
ንምስፍሕፋሕ ኣብ ዝገብሩሉ ልዑል ፃዕሪ ንከይቕፅል 
ብልዑል ብርኪ ዝገትአን፡፡ ንምንቅስቓስ ፓንኣፍሪካኒዝም 
ዋና መሰረት ዝኾነን ንምስረታ ዘመናዊት ኣፍሪካ ዓብዪ 
ኣስተዋፅኦ ዝገበረ ከምዝኾነን ብዙሓት ሙሁራት 
ተዛረቦሙሉን ዝፀሓፍሉን ኮይኑ፤ ኢትዮጵያ ኣብ 
ዝተወረረትሉ እዋን ‘ውን ኣብ ዝተፈላለያ ሃገራት 
ዓለም ዝርከቡ ፀለምቲ ናፅነቶም ከይንካእ ንምዝማት 
ዝተለዓሉሉ እዋን ከምዝነበረ ይግለፅ ‘ዩ።

እዚ ዓወት ዓወት ሓደ ክፋል ማሕበረሰብ ወይ ብሄር 
ጥራሕ ዘይኮነስ ፆታ፣ ዕድመ፣ ብሄርን ሃይማኖትን ከይፈለየ 
ቆልዑትን ሽማግለታትን፣ ደቂ ተባዕትዮን ደቂ ኣንስትዮን 
ኩሉ ዜጋ በቢሞይኡ ብምስታፍ ዝረኸቦን፤ንመላእ 
ኢትዮጵያውን ኣፍሪካውን ንናፅነት፣ ሉኣላዊነትን 
ጭቆናን ንምንጋፍ ዝቃለሱ ኩሎም ተምሳሌት ሓድነት፣ 
ምትሕብባርን ሰዓራይነትን ከምዝኾነ ብዙሓት ፀሓፍቲ 
ዝሕብርዎ ሓቂ ‘ዩ።

ኣብ ሃገርና እምቢ ኣይንግዛእን ኢልና ተቃልስና 
ዝስዓርናሉ ናይ መጀመርያ ዓወትና ከምዘይኮነ ዝገልፁ 
ውሕዳት ኣይኮኑን ሓቂ ‘ውን ‘ዩ። ምኽንያቱ ቅድሚ ዓድዋ 
ወረርቲ ኣብ ሰሓጢ፣ ደጉዓሊን ጉራዕን ፀዓዱ ብፀለምቲ 
ከምዝተሽነፉ ታሪኽ ዝምስክሮ ሓቂ ‘ዩ ጥራሕ ዘይኮነስ፤ 
እዚ ሓቂ እቶም ዝተሽነፉ ‘ውን ከይተረፉ ናይ ሽንፈቶም 
ምልክት ዝኾነ ሓወልቲ ሰሪሖም ዝምስክሩሉ ‘ውን እኳ 
እንተኾነ፤ ዓወት ዓድዋ ካብ ካልኦት ዓወታት ፍልይ ዘብሎ 
ግና ኢትዮጵያውያን ኣብ ሞንግኦም ዝነበረ ኣፈላላያት 
ንጎኒ ገዲፎም ናይ ሓባር ፀላኢ ብሓባርን ብሓድነትን 
ዝመከትሉን፤ማዕርነትን ወዲ ሰብ ክብ ብምባል  ሰብ-ነትን 
ከምቢሓድሽ ንክብየን ዝገበረ ዓወት’ዩ፡፡ ከምኡ ‘ውን 
ነፃነት ፀለምቲ ህዝብታት ናብ ድሕሪት ዘይምለሰሉ ብርኪ 
ዝበፀሐሉን ዓወት ‘ዩ እንተተብሃለ ካብ ሓቂ ዝረሓቀ 
ኣይኮነን።

ቅድሚ 128 ዓመት ንኢትዮጵያ ብሓይሊ ወሪሩ 
ንምግዛእ ኣፅዋር ተዓጢቑ ዝመፀ ወራሪ  ጣልያን ብዝሓበረ 
ሓይሎምን ብጥራሕ እግሮምን፤ ጦርን ጋሻን ሒዞም ኣብ 
ዓድዋ ተዋጊኦሞን ደሞምን ኣዕፅምቶምን ኸፊሎም ናብ 
ዝመፀሉ ብምምላስ ዶብ ኢትዮጵያ ኣኽቢሮም ድማ ምስ 
ሙሉእ ክብራ ንወለዶ ዘረከቡ ኽቡራት ጀጋኑ ኣቦታትን 
ኣዴታትን ኽብሪ ይግበኦም። ዓወት ዓድዋ ሃገርና 
ብጅግንነታ ኣብ ዓለም ንኽትፍለጥ፣ ብልዕልነት ፃዓዱ 
ተጨቍኖም ዝነበሩ፣ ንመላእ ኣፍሪካውያን ኹርዓት 
ከምዝኾነት ይፍለጥ ‘ዩ። 

ኣብ 1886 ዓ.ም  ”ውዕል ውጫለ” መበገሲ ዝገብረ 
ኲናት ዓድዋ ኣብዚ ብሓባራዊ ቅልፅም ዝተስዓረ 
ዘርኣውነት ከምዝኾነ ሙሁራት ይሕብሩ ‘ዩ። ብምዃኑ 
ድማ ኣብ ዓድዋ ጣልያን ተሳዒሩ እንትበሃል እቲ 
ዝተጎናፀፍናዮ ዓወትን ዝሰዓርናዮን ዘርኣውነት ‘ዩ። 
ብመን ‘ዩ ተወቒዑ ተሳዒሩ እንተይልና ድማ ናፅነት 
ብዝደልዩ፣ ማዕርነት ደቂ ሰባት ብዝኣምኑ፣ ንሃገሮም 
ክብርን መስዋእትነትን ንምኽፋል ብሓድነት ጠጠው 
ዝበሉ ኢትዮጵያውያን ‘ዮም ዓወት ዝተጎናፀፉ፡፡ 

ኣብ እዋን ወፍሪ ዓድዋ ደቂ ኣንስትዮ ዝነበረን ግደ 
ዝዝንጋዕ ኣይኮነን። ድሕሪ ኲናት ዓድዋ ”ክፉ ቀን” ዝበሃል 
ድርቂ ተኸሲቱ ነይሩ።ብተወሳኺ ‘ውን ሕማም ከፍቲ 
ብዙሕ እንስሳ ወዲኡ። ስዒቡ ድማ ኣንበጣን ድርቅን 
ልዑል ጉድኣት ኣብፂሑ። ኣብዚ እዋን እዚ ንወፈርቲ 

ዓድዋ ዝኸውን ስንቂ ኣይነበረን። ሓምሳ ሽሕ ዝኾና ደቂ 
ኣንስትዮ ንሰራዊት ስንቂ ንምድላው ዘሚተን ‘የን። ኣብ 
ዓድዋ ሰብኣይ፣ ሰበይቲ ጥራሕ ዘይኮነስ ንሰራዊት ስንቂ 
ሒዘን ዝተጉዓዙ ኣፍራስን ኣብቅልትን ‘ውን ውዕለታ 
ኣለዎም ‘ዩ ። ኣብ ዓድዋ ዝተኻየደ ኲናት ዓሻራ ኹሎም 
ኢትዮጵያዊን ሰራዊት ናይ ምምራሕ ብቕዓት ተዘይህሉ 
ነይሩ ዘበናዊ ኣፅዋር ተዓጢቑ ንዝመፀ ሰራዊት፤ ጦርን 
ጋሻን ሒዝኻ ዓወት ምጉንፃፍ ኣይምተኽኣለን ነይሩ  
ዝብሉ ሙሁራት ቀለልቲ ኣይኮኑን።

 ብተወሳኺ ገለ ሙሁራት ከምዝገልፅዎ፤ ኣብ 
ኲናት ዓድዋ ግደ እቲ ሰራዊት ፍሉይ ዝገብሮ ኹናት 
ኣቛሪፁ ዝጠፍአ ይኹን ዝተማረኸ ኣይነበረን። ኲናት 
ዓድዋ ተምሳሌት ሓድነትን ምክእኣልን ነይርዎ። ኣፍቲ 
ኹናት ሽሞም ደሚቑ ኣይተልዓለን ‘ምበር ግደ ኣቦታት 
ሃይማኖት ‘ውን ዕዙዝ ‘ዩ ነይሩ። እቲ ሰራዊት ነቲ ኲናት 
ብፆምን ብፀሎትን ከካይዶ ከምዝግባእ ሃይማኖታዊ 
ምኽሪ ብምሃብ፤ ኣብቲ ውግእ ዝወደቐ ሰራዊት ገኒዞም 
ብምቕባርን ተሳቲፎም ‘ዮም። ብሓፈሻ ድኽነት ሒዙ 
ኹናት ዝሰዓረ ህዝቢ ‘ዩ። ካብ ኲናት ዓድዋ ኣሽንኳይዶ 
ኢትዮጵያውያን ኣውሮፓውያን ‘ውን ክመሃሩሉ ይደልዩ 
‘ዮም። ብጥራሕ እግሩ እናኸደ ዘበናዊ ኣፅዋር ከይተዓጠቐ 
ዓወት ናይ ምርካቡ ምሽጥር ኣብ ከተማ ዙሪክ ሰራዊት 
ኢትዮጵያ ብዝምልከት ዓለምለኸ ኮንፈረንስ ከምዝተኻየደ 
ዝገልፁ ‘ውን ኣለው ‘ዮም።

ከምዚ ዝበለ መስተንክራዊ ቕያ ዝተሰርሐሉን ዓለም 
‘ውን ዝመስከረሉ ዓወት ዓድዋ ክዝከርን ክዕቀብን ኣለዎ 
ጥራሕ ዘይኮነስ ኣብቲ እዋን ዝነበረ ወለዶ  ዝሰርሖ 
ታሪኽ ኣብ ልዕሊ ኻሊእ ተመሳሳልቲ ፀላእቲ ሕዝቢ 
ዝኾኑ ፀገማትን ድኽነትን ብፍላይ ድማ ኣብዚ እዋን 
ኣብ ዝተፈላለዩ ከባቢታት ሃገርና ዝርኣይ ዘሎ ከቢድ 
ፀገምን ድርቂን ከምቲ ዘይክኣል ዝመስል ፀላኢ ብሕብረት 
ተቃሊስና ኣብ ዓድዋ ዝሰዓርናዮ፤ ሐዚ ‘ውን በዚ 
ድርቂ ዝሳቀይ ዘሎ ወገንና ተሓባቢርና ብዘይኣፈላላይ 
ብምትሕግጋዝ ንወገናትና ኣይዞኹም ብምባል ነዚ እዋን 
ዝምጥን ታሪኽ ብምስራሕ ሓድነትናን ሕብረትናን 
እነመስክረሉን ታሪኽ ወለድና እነሕደሰሉን ተግባር 
ክንገብር ይግባእ።

እዋናዊ ዛዕባ

‹‹ሰላም ብኽባር...ናብ ገፅ 6

‹‹ሰላም ብኽባር ዋጋ ዝርከብን ብዝኽበረ ዋጋ ዝሕለውን 
ብጣዕሚ ኣድላይ ነገር ‘ዩ››

ኣብርሃ ሓጎስ

ቀዳማይ ሚኒስትር ኣቢይ ኣሕመድ(ዶ/ር) ቅድሚ 
ትማሊ ኣብ ሻድሻይ ተወከልቲ ህዝቢ  ሳልሳይ ዘበን ስራሕ 
መበል 14 ስሩዕ ኣኼባ ብባይቶ ወከልቲ ህዝቢ ዝተልዓሉ 
ሕቶታት መሰረት ብምግባር መብርሂ ወይ ምላሽ ኣብ 
ዝሃቡሉ እዋን ካብ ዘልዐልዎም ዛዕባታት ሰላምን 
ፀጥታን፣ኢኮኖሚን ዲፕሎማሲን ዝተፈላለዩ  ሕቶታት 
መሰረት ገይሮም ዝሃብዎ መብርህን ምላሽን እተን ዋና ዋና 
ነጥብታት ከምዚ ዝስዕብ ቀሪቡ ኣሎ፡፡ሰናይ ንባብ፡፡

ጉዳይ ሰላም
ኣብ ፀጥታን ሰላምን ጉዳይ ኣብ ዝተልዓሉ ሕቶታት 

ንእሸተይ ትኹረት ክገብር እደሊ። ካብ ኩላኹም 
ከምዝተልዓለ ሰላም ንንሓሶቦ ልምዓትን ንንሓሶቦ 
ብልፅግና ሓባርነትን ብጣዕሚ ኣድላይ ነገር ‘ዩ። ሰላም 
ብኽባር ዋጋ ዝርከብን ብዝኽበረ ዋጋ’ውን ዝሕለውን 
ብጣዕሚ ኣድላይ ዝኾነ ኮሚዲቲ ‘ዩ። ሰላም ኣብ 
ዘይህልወሉ ኩነታት ዓብዪ ነገር ምሕሳብ፣ ምሕላምን 
ምትላምን ኣፀጋሚ ‘ዩ።

 ናይ ኢትዮጵያ ሰላምን ድሕንነትን ፀጥታን ዝህውኹ 
ኩነታትን ዋና ዋና ጉዳያት እንታይ ‘ዮም እንተይልና 
ቀዳማይ ኣብ ኢትዮጵያ ድልየት ፖለትካን መሳኽዒ 
ብልሓትን ልምምድን ፀገም ኣሎ። ሓደ ውልቀሰብ ወይ 
ጉጅለ ናይ ፖለቲካ ድልየት እንትህልዎ፤ ተደራጅዩ ሓሳብ 
ሒዙ ብሓሳብ ኣሸኒፉ ስልጣን ናይ ምሓዝ ልምምዱ 
ኣብ ዝሓለፉ ሓምሳ ስልሳ ዓመት ልምምድ ዘይተርኣየ 
ብምዃኑ፤ ከም ባህሊ እናተወሰደ ዘሎ ፖለቲካዊ 
ኣተሓሳስባ ዘለዎ ዝኾነ ይኹን ሓይልታት  ድልየቶም 
ዘሳኽዑ ብሓሳብ ዘይኾነስ ብዕጥቂ ምድላይ ምዃኑ እዚ 
ልምዲ ሓደገኛ ስብራት ካብ ዝኾኑ ሓደ ‘ዩ።

ካልኣይ ድማ ናይ ፀገም መፍትሒ መንገዲ ዝኾነ 
ይኹን ፀገም ኣብ ውልቀሰባት ጉጅለታትን ህዝብታትን 
ፀገም እንትፍጠር ነዚ ፀገም ንምፍታሕ ብምዝርራብ 
ብምዝታይን ብሽምግልናን ናይ ምርኣይ ልምምድ እናቀነሰ 
ብምምፅእ ‘ዩ። ሳልሳይ ናይ ሰላም ጅማሮታት ኣብ 
ዝህልውሉ እዋን ብዝኾነ ይኹን ብየማን ይምፃእ ብፀጋም 
ኣብቲ መንገዲ ሰላም መፃወዲ  ምቅማጥ ‘ዩ። ንሰላም 
ዝግበር ጉዕዞ ኣይዞኻ በርትዕ ዝብል ዘይኮነስ መፃወዲ 
ዕንቅፋት ብምቅማጥ ንድሕሪት ንክምለስ ዝግበር 
ልምምድ እናሰፍሐ ምምፅኡ ‘ዩ።  

እዞም ጉዳያት ኣብ ኢትዮጵያ ሓድነትን ኣብ ልዕሊ 
ብሄራዊ ረብሓ ጉዳይ ዝለዓሉ ጉዳይ ተዝኾን ምንም 
ኣይኮነን ነይሩ። ኣብዝሓ ናይ ኢትዮጵያ ሓድነትን 
ብሄራዊ ረብሓን ማእኸል ዝገበረ ጉዳይ ግና ኣይኮነን። 
ናይ ኢትዮጵያ ብሄራዊ ረብሓ ገይሩ ዝተልዓለ ተዝኸውን 
ነይሩ ብሰላማዊ መንገዲ ኣብ ቀይሕ ባሕሪ ተጠቃምነት 
ኣብ እንገብሮ ሙከራ ሙሉእ ኢትዮጵያ ጥራሕ ዘይኮነስ 
ፈታዊ ኢትዮጵያ ኩሉ ‘ውን ብቅኑዕ ዓይኒ ዝምልከት 
ክኸውን ነይሩ ‘ዩ። ይኹን ‘ምበር ሓድነት ኢትዮጵያን 
ብሄራዊ ረብሓ ማእኸል ዘይገበረ ናይ ውልቀ ሰባት 
ረብሓ ወይ ንረብሓ ጉጅልኦም ክብሉ እዞም ወስንቲ 
ሃገራዊ ረብሓ ዘለዎም ወሰንቲ ነገራት ንወሰን ስለዝደፍኡ 
ብቀሊሉ ናብ ጎንፂ እናኣተና እንቀታተለሉን እንጎዳድአሉን 
ልምዓትና ዝትዓነቀፈሉ ኩነታት ዝፍጠር ዘሎ።

ምስ ድርድር ሰላም ተተሓሒዙ ኣብዝሓ ግዜ ድርድር 
ሰላም እንታይ ኣምፂኡ ድሕሪ ድርድር ሰላም እንታይ 
ተረኺቡ ዝብል ይልዓል ‘ምበር፤ ካብ ኹናት እንታይ 
ኣትሪፍና ዝብል ኣይረኣይን። ከንዛተየሉን ዝነብረና ናብ 
ውግእ ኣቲና ሓደ ንሓው ንካልእ ሓው ቀቲሉ ኣቁሲሉ 
እንታይ ኣትሪፍና ኣየናይ ድልየትናን ሕቶናን መልሲ 
ረኺቡ ኢልና ተንግምግምን ተንትንትንን ካብኡ ቀፂልና 
ሰላምስ እንታይ ኣምፂኡ ተንብል ዝተማልአ ክኸውን 
ነይሩ። ኣብዝሓ ግና ድርድር ሰላም እንታይ ኣምፂኡ 
ዝብል ‘ዩ። እዚ ብሙዃኑ ምኽንያት ብጣዕሚ እንደልዮ 
ሰላም ዘይኮነስ ጎንፂ ከምዝኾነ ‘ዩ ዘመላኽት። ብዙይ 
ኣግባብ ኣብ ሃገርና ኣብ ዝተፈላለዩ ከባቢታት ብዝግባእን 
ብዘይግባእ ብቀሊሉ ብዝፍታሕ ኹሉ ጎንፂን ውግእን 
ይርኣይ። 

ንኣብነት ናይ ሸኔ እንትርኢና ኣብዚ ሐዚ እዋን 
ዝፍፅሞ ዘሎ ተግባር ንሰላም በሪ ዝኸፍት ዘይኮነስ 

ጥፍኣት ምዃኑ፤ ካብዚ ወፂኡ ንሰላምን ልዕልነት ሓሳብን 
ድልዊ ክኸውን ኣለዎ። ሸኔ ኣብዚ ሐዚ እዋን ዝፍፅሞ ዘሎ 
ተግባር ንሰላም በሪ ዝኸፍት ዘይኮነስ ጥፍኣት ብምዃኑ 
ካብዚ ወፂኡ ንሰላምን ልዕልነት ሓሳብን ድልዊ ክኸውን 
ከምዘለዎን ጠበንጃ ተዓጢቕካ ናይ ባዕልኻ ህዝቢ 
ብምስቓይ “እቃለስ ኣለኹ” ምባል ትርጉም ዘይብሉ 
ኣካይዳ ‘ዩ። ሸኔ ኣብ ክልል ኦሮሚያ ዝገብሮ ዘሎ እዚ 
‘ዩ ፥ ይኹን ‘ምበር ኣብ ኢትዮጵያ ብሰላም፣ ብምርጫ፣ 
ዴሞክራሲ እንተዘይኮይኑ ድሕረ ሐዚ ብኣፈሙዝ 
ጠበንጃ ስልጣን ሒዝካ ምምሕዳር ኣይከኣልን።

ጉዳይ ክልል ኣምሓራ
ብኣንፃር ኣምሓራ ብተደጋጋሚ ከምዘልዐልክዎ ኣብ 

ክልል ኣምሓራ ምስ ኩሎም ዞባታት ብዘይካ ከሚሴ ምስ 
ህዝቢ ናይ ምዝታይ ዕድል ረኺበ ነይረ ‘የ። ብተደጋግሚ 
ካብ ኣምሓራ ዝውለዱ ሙሁራት፣ ዓበይቲ ዓዲ፣ ሰብ 
ሃፍቲን መናእሰይን ዘተ ናይ ምግባር ዕድል ረኺበ ‘የ። 
ኣብዞም ናይ ዘተታት እዋን ብኣብዝሓ ኣብ ኩሉ ከባቢ ናይ 
ሓባር ብዘብሃል ኩነታት ዝልዓሉ ሰለሰተ ሕቶታት ኣለው። 
እዚኦም ድማ ሓደ ብልምዓት ተጎዲእና ንድሕሪት ተሪፍና 
ኢና ዝብል ‘ዩ። ካልኣይ ህገ መንግስቱ ኣግሊልና ‘ዩ 
ምምሕያሽ ሕገ መንግስቲ የድልየና ‘ዩ ዝብል ኮይኑ ሳልሳይ 
ድማ ሕቶ ወሰን ይግበአንን ዝብሉ ሕቶታት ‘ዮም። ካብዚ 
ብተውሳኺ ስእነት ሰናይ ምምሕዳር ኣብ ሓደ ሓደ ከባቢ 
ድማ ከከም ከባቢኡ ዝልዓሉ ነይሮም ‘ዮም። 

እዞም ሕቶታት ኣደራጂና ምስ ሓዝና ሕቶታት ህዝቢ 
ኣምሓራ ኣቅሊልና ብምርኣይ ዘላቂ ሰላም ኣይመፅእን 
ሕቶታት ክንምልስ ኣለና ኢልና ቆራፅ ቅዋም ነይሩና። 
ንኣብነት ልምዓት ብዝምከት ብዝሓለፉ ሰለስተ ዓመታት 
ኣብ ክልል ኣምሓራ 53 ፕሮጀክትታት መንገዲ ተሊምና 
ስራሕ ጀሚርና ኢና። ‘ዞም ፕሮጀክታት 3200 ኪሎሜትር 
ዝሽፍኑ ‘ዮም። ጣልያን ኣብ ሃገር ኣብ ዝነብረሉ ሓሙሽተ 
ዓመት ዝሰርሖ ዓቢ ልምዓት ስራሕ 6000 ኪሎሜትር 

መንገዲ ‘ዩ ሰሪሑ። ኣብ ዝሓለፉ ሓሙሽተ ዓመታት 
ግና ኣብ ክልል ኣምሓራ ጥራሕ ልዕሊ 3200 ኪሎ 
ሜትር መንገዲ ስራሕ ተጀሚሩ ‘ዩ። ካብዚ ውሽጢ 
1300 ኪሎሜትር ተዛዚሙ ስራሕ ጀሚሩ ‘ዩ። ድልድይ 
ባህርዳር ጥራሕ እንተወሲድና 2 ነጥቢ 4 ቢልዮን ኣውፂና 
ንስርሕ ኣለና። ከምዚ ድልድይ ዝበለ ብግዝፈቱን ፅርየቱን 
ብመጠን ገንዘቡን ብሃገር ብርኪ ተሰሪሑ ኣይፈልጥን።

እዚ ዝስራሕ 3200 ኪሎ ሜትር መንገዲ ከምቲ ናይ 
ቀደም ኣምሓራ ምስ ጎረባብቲ ክልላት ዘራኽብ መንገዲ 
ኣይኮነን። ሚእቲ ብሚእቲ ብዘብል ብርኪ ኣምሓራ ምስ 
ኣምሓራ ኣብ ዞባን ወረዳን ዘራኽብ መንገዲ ‘ዩ። ቅድሚ 
ሐዚ ናይ ፌደራል መንገዲ ዝብሃል ካብዚ ንመቐለ ወይ 
ንጎንደር ዝኸይድ ወይ ካብ ጎንደር ብመተማ ገይሩ 
ንሱዳን ዘሻገር ‘ዩ ዝኽእል ነይሩ። እዚ ማለት ኣብ ክልል 
ውሽጢ ልምዓት ንክነቃቃሕ ይገብር ሕቶታት ህዝቢ 
‘ውን ንክምለስ እንገብሮ ፃዕሪ ዘመላኽት ‘ዩ። እዚ ጉዳይ 
ብኣንፃር ዘድሊ መንገዲ እኹል ‘ዩ ዘብል እንተዘይኮነ 
‘ውን ሕቶ ልምዓት ህዝቢ ኣምሓራ ንምምላስ ግና ብዙሕ 
ርሕቀት ከምዝኸደ ዘርኢ ‘ዩ።ብሓፈሻ ኣብ ልምዓት 
ወገን ብመንገዲ፣ ብቱሪዝም፣ ብግብርናን ኢንዱስትሪን 
ዝተሰርሑ ስራሕቲ እቲ ህዝቢ ካብ ዘልዐሎም ሕቶታት 
ናይ ልምዓት ሕቶ ቀዳምነት ስለነበረ ብዘለና ውስን ዓቅሚ 
ብምስራሕ ዝተረጋግአን ዘላቂ ሰላም ንክህልው ‘ዩ።

ካሊእ ኣብ ዝተልዓለ ሕቶ ምምሕያሽ ሕገ መንግስቲ 
ጉዳዩ ‘ዩ። ቅድም ኢሉ ቅድሚ ለውጢ ምምሕያሽ ሕገ 
መንግስቲ ዝብሃል ኣይልዓልን ነይሩ። ምምሕያሽ ሕገ 
መንግስቲ ብኦሮምያ በሶማልያ ብዝተፈላልየ ክልላት 
ይልዓል ‘ዩ። ስለዚ ሕቶ ሕገ መንግስቲ ንኹሉ ብዘሳትፍ 
መገዲ ዘተ ተገይሩሉ ዘላቂ ብዝኾነ መንገዲ ሕገ መንግስቲ 
ተነመሃይሽ ዘላቂ መልሲ ዝረክብ ይኸውን ዝብል ‘ዩ።

ሳልሳይ ዝተልዓለ ሕቶ ምስ ወሰን ተተሓሒዙ ኣብ 
ዝሓለፉ ሰላሳ ዓመታት ናይ ይግብኣኒ ሕቶ ብዝተፈላለየ 

ይሕተት ነይሩ ‘ዩ። ይኹን ‘ምበር ሓተቲ ዝእሰሩሉን 
ምሕታት ከም መብት ዘይቆፀረሉ ‘ዩ ነይሩ። ብትግራይን 
ብኣምሓራን ዘሎ ናይ ይግብኣኒ ሕቶ ዘላቂ ሰላም 
ብዘረጋግፅ ብዘተን ልዝብን ተዝኸውን ይሓይሽ ዝብል 
‘ዩ። ትግራይ ብሓይሊ ሒዘ ክወስዶ እንተኢሉ ናይ ግዜ 
ጉዳይ ‘ምበር ዘላቂ ክኸውን ኣይኽእልን። ክልቲኦም 
ህዝብታት ዝነፃፀሉ ኣይኮኑን። ሓቢሮም ዝነብሩ ኣልዒልና 
እነቀያይሮ ኣይኮነን። ዘሎ መፍትሒ ብዝሰኸነን ብዘተን 
ሽማግለታት፣ ሙሁራት ተሓዊሶሞ ዘላቂ ሰላም ብዘረጋግፅ 
ተዝኸውን ይሓይሽ።

ክሳቡ ግና እቲ ዘተን ሪፈረንደምን ክሳብ ዝግበር፤ ዋና 
ዋና ተዝምለሱ ካብ ዝበልናዮም ሓደ ‘ቶም ዝተመዛበሉ  
ኢትዮጵያውያን ‘ዮም ናብ መረበቶም ይመለሱ። ካልኣይ 
ህዝቢ ዓርሱ ብዓርሱ ናይ ምምሕዳር ሕገመንግስቲ 
መብቱ ስለዝኾነ ብውክልና ክንገዝኦ ስለዘይንኽእል እቲ 
ተመሊሱ ምስ ሰፈረ ዓርሱ ንዓርሱ መሪፁ ንከመሓድር 
ንግበሮ ንግዚኡ። ሳልሳይ ብሙሁራን፣ ብኣቦታት 
ሃይማኖትን፣ ብዓበይቲ ዓዲን ምናእሰይን ዘተ እናገበርና 
ኣብ መንጎ ክልቲኦም ህዝቢ ዘሎ ሕቶታት ንኹሉ ክፋላት 
ማሕበረሰብ ብዘሳትፍ መገዲ ዘተታት ክካየድ ብምግባር 
ብሪፈረንደም እቲ ህዝቢ ናብ ዝደለዮ ንኽጠቃለል 
ንግብር። እዚ እንተገይርና ዘላቂ ሰላም ክነምፅእ ንኽእል። 
ካብዚ ወፃኢ ዘሎ ኣማራፂ ግና እዋናዊ ‘ምበር ዘላቂነት 
ኣየረጋግፅን ኢልና ኣቋም ወሲድና ንኽልቲኣን ክልላት 
ኣዘራሪብና ስራሕ ክንጅምር እንትንዳለው ምጭቅጫቅ 
ተጀሚሩ።

ውዕሊ ፕሪቶሪያ
ትግራይ ብዝምልከት ምስቲ ድርድር ተተሓሒዙ 

እቲ ድርድር ግልፂ ኣይኮነን ዝብል ሕቶ ናይ ኣምሓራ 
እንትኾን ኦሮሞ የልዕሎ ናይ ኦሮሞ እንትኾን ኣምሓራ 
የልዕሎ ናይ ትግራይ እንትኾን ካሊእ የልዕሎ እዚ በዓል 
ዋና ዘይኮነስ ካሊእ ኣይተወከልኩን ኢሉ የልዕል ይኹን 
‘ምበር ትኽክል ኣይኮነን። ስምምዕነት ፕሪቶርያ ምስ 
ተገብረ ንህዝቢ ብዕሊ ግልፂ ኮይኑ ‘ዩ ዝኾነ ዝተሓብ ነገር 
የብሉን። ኣብኡ ዝነብሩ ሰባት ነዚ ዝተኸበረ ቤት ምኽሪ 
ኣብዚ መፂኦም ምሉእ መረጃ ሂቦም ኣዛትዮም ‘ዮም። 
ሕብረት ኣፍሪካ’ውን ኣደራዳሪ ስለዝነብረ እቲ ድርድርን 
ስምምዕነትን ንመላእ ዓለም ብኦንላይን ዘርጊሕዎ ‘ዩ። 
ዝኾነ ዝተሓብ  ነገር የለን ብድርድር ብሂብካ ምቅባል 
ፀገምና ንፍታሕ ‘ዩ ዝተብሃለ።

ድሕሪ ድርድር እንታይ ተረኺቡ ንዝብል ጉዳይ ድማ 
ብተደጋጋሚ  ሕቶታት ስለዝልዓል መንግስቲ ፌደራን 
ግዝያዊ ምምሕዳር ትግራይን ብምትሕብባር ብጣዕሚ 
ብዙሓት ዓወታት ተመዝጊቦም ‘ዮም። ኣቅሊል ኣቢልና 
እንሪኦም ዓበይቲ ዓወታት ኣመዝጊብና ኢና። እቲ ዓወት 
ብናይ መንግስቲ ፌደራል  ጥራሕ ዝመፅአ ኣይኮነን። 
እቲ ዝተመስረተ ግዝያዊ መንግስቲ ልዑል ፃዕሪ ገይሩ 
ዝርኸብናዮም ዝበረታትዑ ዓበይቲ ዓወታት ኣለው። 
ክስርሑ ዘለዎም ዘይተማልኡ ብዙሓት ስራሕቲ ‘ውን 
ኣለው ‘ዮም። 

ሰላም ከብ ዘምፅኦም ኣየር መንገዲ ሓደ ‘ዩ። ብፍርቂ 
ቢልዮን ብር ዝኸውን ገንዘብ ኣውፂእና መዕርፎ ነፈርቲ 
ብምፅጋን ትራንስፖርት ነፈርቲ ምጅማር ተኻኢሉ ‘ዩ። 
እዚ ድማ ንብዙሓት ተገልገልቲ እፎይታ ኣትሪፉ ‘ዩ። 

ካሊእ ድማ ብኣማኢቲ ሚሊየናት ዝቑፀር ገንዘብ 
ወፃኢ ብምግባር ኣገልግሎት ቴሌኮም ተጀመሩ ‘ዩ። 
መብራህቲ ብዝምልከት’ውን ዝተጎዱኡ ፅገና ብምግባር 
ግልጋሎት ንክጅመር ተገይሩ ‘ዩ።ባንኪ ጥራሕ 
እንተወሲድና ኣብ ትግራይ ብሄራዊ ባንኪ 10 ቢሊየን ብር 
ጥረ ገንዘብ ብምሃብ ኣብ ክልል ትግራይ ባንኪ ግልጋሎት 
ተጀመሩ ‘ዩ።  እዚ ግና ሙሉእ ኣይኮነን ቀስ በቀስ 
እናተመሓየሸ ዝኸይድ ‘ዩ። ኣብ ቀረባ እዋን ግልጋሎት 
ኮሚንኬሽን መንግስቲ ዘውፅኦ ዝተገብሩ ዝርዝር ስራሕቲ 
ቴሌኮም መብራሕቲ ኣብዚ ኣይተኻተተን። ውስን ጉድለት 
ከምዘሎ ኮይኑ ዳርጋ ኩሎም ዩኒቨርስትታትን ሃይስኩል 
ቤት ትምህርታትን ስራሕ ጀሚረን ‘የን።

ትካላት ጥዕና ‘ውን ግልጋሎት ይህባ ኣለዋ ‘የን። 
ኢንዱስትሪ ብዝምልከት 217 ፋብሪካታት ስራሕ ጀመረን 
‘የን። ግብርና ብዝምልከት ብተመሳስሊ ኣብ ዝሓለፈ 

- ቀዳማይ ሚኒስትር ኣቢይ ኣሕመድ (ዶ/ር)



መኣርግ ገ/ሄር

 ኣይተ ሚኪኤል ምሩፅ ኣብ ቢሮ ሕርሻን ሃፍቲ ተፈጥሮን  ክልል ትግራይ ዳይሬክተር ኮሙኒኬሽን 
‘ዮም።  ኣብዚ ዓመት ብዛዕባ ዝካየድ ስራሕቲ ዕቀባ ሓመድን ማይን፣ ስራሕቲ ልምዓት መስኖ ከምኡ ‘ውን 
ሎሚዘበን ኣብቲ ክልል ዘጋጠመ ድርቂን ኣብ ንጥፈታትን ሕርሻ ዘለዎ ኣሉታዊ ፅልዋ ኣብ ዝብሉ ሓሳባትን 
ካልኦት ተዛመድቲ ጉዳያትን ኣመልኪትና ምስ ኣይተ ሚኪኤል ፃኒሕት ዝገበርና እንትንኸውን ሙሉእ 
ትሕዝትኡ ድማ ከምዚ ስዕብ ኣቅሪብናዮ ኣለና። ሰናይ ንባብ።

ዕዱም ጋሻ 

- ኣይተ ሚኪኤል ምሩፅ 

‹‹ዝገጠመና ድርቒ... ገፅ 6

‹‹ ዝገጠመና ድርቒ ኣብ ግምት ብምእታው ኣብ ልምዓት መስኖ 
ቖላሕታ ሂብና እናሰራሕና ንርከብ ››

ወጋሕታ፡- ኣብዚ ሕዚ እዋን ከምሃገር ዕቀባ 
ሓመድን ማይን እናተኻየደ ከምዝርከብ ዝፍለጥ 
‘ዩ።  ኣብ ክልል ትግራይ ዝስርሑ ዘለዉ ስራሕቲ 
እንታይ ይመስሉ? ምስቲ ዝነበረ ኩናትን ሎሚ ዘበን 
ዘጋጠመ ድርቂ ዘሕድሮ  ፅልዋ እንታይ ይመስል?

ኣይተ ሚኪኤል፡- ዕቀባ ሓመድን ማይ በቢዓመቱ 
ከምዝካየድ ዝፍለጥ ‘ዩ።  ኮይኑ ግና ኣብ ክልልና ምስቲ 
ንልዕሊ ክልተ  ዓመታት ዝኣክል ዝፀንሐ ኩናት ስዒቡ 
ከምዚ ዓይነት ልምዓታት ንምክያድ ዝሕሰብ ኣይነበረን።  
ሕዚ ምስቲ ዘሎ ኣንፃራዊ ሰላም ተተሓሒዙ ብዝተኸኣለ 
መጠን ዝተፈላላዩ ልምዓታት እናተሳለጡ ‘ዮም።  

ዕቀባ ሓመድን ማይን ኣዝዩ ወሳኒ ‘ዩ።  ስራሕቲ ሃፍቲ 
ተፈጥሮ ምሕዋይ ቀዳምነት ዝዋሃቦ ተግባር ‘ዩ።  ኮይኑ 
ግና ክሳብ ሕዚ ናብ ተግባር ኣይተኣተወን ዘሎ።  ስራሕቲ 
ቕድመ ምድላው ‘ዮም እናተሰርሑ ዝርከቡ።  ሰብ ሞያ፣ 
ኣመራርሓታት፣ ካብ ወረዳታት ጀሚሩ ክሳብ ዞባታት ኣብ 
ሓደ መድረኽ ክርከቡ ብምግባር ዝተፈላላዩ ሓሳባት ኣብ 
ምልውዋጥ ኢና ንርከብ።  ክሳብ ሐዚ ከመይ ከንሰርሕ 
ከምዘለና ናይ መድረኽ ስራሕቲ እናተኻየደ ‘ዩ ዘሎ።  
ብተመሳሳሊ በቢወረድኡ ‘ውን ንህዝቢ ኣብ ምልዕዓልን 
ዝተፈላላዩ ስራሕቲ ኣብ ምስራሕን ኢና ንርከብ።  ኣብዚ 
ሕዚ ሰዓት ቅድሚ ብዕሊ ናብቲ ተግባር ስራሕቲ ዕቐባ 
ሓመድን ማይን ከምዚ ዓይነት ስራሕቲ ‘ዮም ዝካየዱ 
ዘለዉ።  እቲ ሕዚ ናብ ስሩዕ ወፍሪ ንምእታው ዝግበር 
ዘሎ ምልዕዓል እንታይ ከምዝመስል ተገምጊሙ ናብ 
ስሩዕ ወፍሪ ዕቐባ ሓመድን ማይ ክእቶ ‘ዩ።  ኣብ ባሕቲ 
ለካቲት ወይ ሓደ ለካቲት እቲ ዝነበረ ናይ ምድላው 
ኣካይዳ ብምግምጋም ክልተ ለካቲት ናብ ስሩዕ ወፍሪ ዕቐባ 
ሓመድን ማይን ድማ ክእቶ ‘ዩ።  

‹‹ወፍሪ ዕቐባ ሓመድን ማይን  ንዘላቒ ቑጠባዊ 
ውሕስናና›› ብዝብል መሪሕ ሓሳብ ኢና ንምስራሕ 
ንሳናዳእ ዘለና።  ሎሚ ዘበን ብፍላይ ተሓራሲ መሬት 
ተሓሳቢ ብዝገበረ ኢና ከንሰርሕ።  ምኽንያቱ እቲ 
ክልል ኣብ ኩናት ብምፅንሑ ብዙሓት ፀገማት ዘለዎ ስለ 
ዝኾነ ኣብዚ ጉዳይ እዚ ፀቒጥና ከንሰርሕ ኢና።  ሕዚ 
ኣብ ኩሉ ከባቢታት ትግራይ ማለት ኣብ ትሕቲ እቲ 
ግዝያዊ ምምሕዳር ዝርከቡ ቦታታት ንምስላጥ ኢና ኣብ 
ምንቕስቓስ ንርከብ ዘሎና።  እቲ ዘሎ ተሓራሲ መሬትና 
ብፍላይ ኣብቶም ናይ ፀጥታ ፀገም ዘይብሎም ኸባቢታት 
ብዕዮ ጉጅለ ኣቢልካ  ኣብኡ ናይ ጠሊ ኩነታት ብምፍጣር 
ሰብ ሞያ ብዝመርሕዎ ኣጋባብ ‘ዩ ስራሕቲ ንምስራሕ 
ምድላዋት ዝግበሩ ዘለዉ።  

ብዙሕ ዝተፈናቐለ ህዝቢ ናብ መረበቱ ዘይተመለሰሉ 
ኩነታት ስለ ዘሎ ነቲ ክልል ኣብ ልምዓት ብዝግባእ 
ከይነጥፍ ተደራረብቲ ፀገማት ኮይኖሞ ‘ዮም።  ብፍላይ 
ኣብ ዝሓለፉ ክልተ ሰለስተ ዓመታት ብዝነበረ ኮሮና  
ስዒቡ ድማ ኩናት ስለዝነበረ ከም ክልል ዕቐባ ስራሕቲ 
ሓመድን ማይን  ክካየድ ከምዘይፀንሐ ዝፍለጥ ‘ዩ። 

 ቕድሚኡ ግና ክልል ትግራይ ሃፍቲ ተፈጥሮ ኣብ 
ምሕዋይ ብሃገር ይኹን ብዓለም ደረጃ ከም ሞዴል 
ዝውሰድ ዝነበረ ክልል ‘ዩ ነይሩ።  ኣፍልጦ ዝነበሮ ክልል 
ምንባሩ ይፈለጥ ‘ዩ።  ዕቐባ ሓመድን ማይን ወይ ተፈጥሮ 
ሃፍቲ ምሕብሓብ ዝምልከት ብፍላይ ከዓ ነቲ እንኽተሎ 
ዝነበርና ኣንፈት ልምዓት ሓደ ኣብነታዊ ኮይኑ ከም  
ኣብ ናይ 2017  ኣ.ፈ ኣፍልጦ ዝረኸበ ስራሕ ‘ዩ ነይሩ።  
ኮይኑ ግን በቲ ዝገጠመና ኩናት ንሰለስተ ዓመታት ናይ 
ተፈጥሮ ሃፍቲ ምሕዋይ ስራሕ ኣይተሰርሐን።  እኳዳኣስ 
ብምኽንያት እቲ ኩናት ንሰላሳ ኣርባዓ ዓመታት ዝተሰርሑ 
ስራሕቲ ልምዓት ዝበረሰሉ ኩነታት ‘ዩ ዘሎ።  ካብ ተፈጥሮ 
ሃፍቲ ደን ጀሚርካ ብዙሓት ልምዓታት ባዲሞም ‘ዮም።  

ስለዚ ሎሚ ዘበን ከም ክልል ኣብ ምዕቓብ ተፈጥሮ 
ሃፍቲ ከንሰርሕን ክንሓስብ እንተለና ብፍላይ ምስቲ ሕዚ 

ተረኺቡ ዘሎ ሰላም ናብ ስራሕ ንምእታው ዝተፈላላዩ 
ስራሕቲ እናተሰርሑ ዋላ እንተኾነ ግና ምስ ተማዛበልቲ 
ተተሓሒዙ ከምኡ ‘ውን ገሊኡ መሬት ኣብ ትሕቲ ግዝያዊ 
ምምሕዳር ብዘይምህላዉ ዝተፈላላዩ ፀገማት ኣለዉ 
‘ዮም።  ዝተፈናቐለ ህዝቢ ናብ ቦትኡ ብዘይምምላሱን 
ድርቂ ምግጣሙን ቀሊል ዝበሃል ፅልዋ ኣይኮነን ዘሕድር 
ዘሎ።  ሰብ ስራሕን ናይ ተፈጥሮን ፀገማት ምስ ምህላዎም 
ሙሉእ ሓይልኻ ሙሉእ ብሙሉእ ከይትጥቐም ይገብረካ 
‘ዩ።  ኮይኑ ግና እቶም ፀገማት ንምፍታሕ ኣብ ዓርሰ 
ሙርኮሳ መሰረት ገይርና ከንሰርሕ ኣለና ብምባል 
ንንቀሳቐስ ኣለና ኢና። 

ምስቲ ዝነበረ ኩናትን ሕዚ ዘጋጠመ ድርቒን 
ተተሓሒዙ ህዝቢ ኣብ ከቢድ ኩነታት ከምዘሎ ዝፍለጥ 
‘ዩ።  ሕዚ ‘ውን እንተኾነ እቲ ክልል ገና መሊኡ ካብቲ 
ፀገም ዝወፀ ኣይኮነን።  በቲ ኩናት ብዙሕ ካብ መረበቱ 
ዝተመዛበለ ህዝብን ካልኦት ፀገማት ኣለዉ ‘ዮም።  
ብተወሳኺ እዚ ከምዚ እናሃለወ ካሊእ ፀገም ገጢሙና 
‘ዩ።  ንሱ ‘ውን ድርቒ ‘ዩ።  ብፍላይ ኣብ ሰለስተ ዞባታት 
ዘጋጠመ ሕፅረት ዝናብ   ስዒቡ ብተፈጥረ ድርቒ ኣብ 
ልዕሊ  ሰብን እንስሳን ሕፅረት ምግቢ ኣጋጢሙ ‘ዩ።  
ብዙሕ ሰብ ኣብ ከቢድ ሓደጋ ጥሜት ወዲቑ ‘ዩ።  

ወጋሕታ፡- ሎሚ ዘበን ኣብ ልምዓት መስኖ 
ዝስርሑ ዘለዉ ስራሕቲ ኸ እንታይ ይመስሉ? 
ክንደይ ዝኣክል ሄክታር መሬት ብመስኖ እናለምዐ 
ይርከብ?

ኣይተ ሚኪኤል፡- ናይ ሎሚዘበን ስራሕቲ 
ልምዓት መስኖ ከንርኢ እንተለና ብዙሕ መሬት ትግራይ 
ናብ ልምዓት ስራሕቲ መስኖ ክኣቱ ኣይከኣለን።  ኩሉ 
ከምዝፈልጦ ብፍላይ ስፍሕ ዝበለ መሬት ትግራይ ሕዚ 
ካብ ኢድ  ግዝያዊ ምምሕዳር ወፃኢዝርከብ።   ሎሚዘበን 
ኣብ ኢድ ግዝያዊ ምምሕዳር መንግስቲ ካብ ዝርከብ 
መሬት  ልዕሊ 50 ሺሕ ሄክታር ብመስኖ እናለምዐ 
ይርክብ።  ናይ ሎሚ ዘበን ናይ መስኖ ስራሕትና ምስቲ 
ዝገጠመና ድርቂ ተተሓሒዙ ምህርቲ እቶት ንምውሰኽ 
ኣብ ናይ መስኖ ስራሕቲ ብስፍሓት ክንነጥፍ ኣለና ኢልና 
ብምሕሳብ ናይ ምንጣሮ ስራሕቲ ብምውሳኽ ኢና ኣብ 
ልዕሊ 50 ሺሕ ሄክታር መሬት እናልማዓና ንርከብ።  

ወጋሕታ፡- ኣብቲ መስኖ ኣብ ምንታይ ዓይነት 
ዝራእቲ ወይ ኣሕምልቲ ‘ዩ ዝያዳ ቖላሕታ ተገይሩ 
ዝስራሕ ዘሎ?

ኣይተ ሚኪኤል፡-  ኣብዚ ሰለስተ መሰረታዊ 
ነገራት ኣለዉ፤ እቲ ሓደ ኣብ ክረምቲ መፍረያይነት ዘርኢ 
ክሓፅረና ስለዝኽእል ኣብ ናይ መስኖ ስራሕቲ ኣብ ናይ 
ዘርኢ ምብዛሕ ስራሕቲ ንሰርሐሉ ኣጋባብ ‘ዩ ዘሎ።  
ንቐፃላይ ክረምቲ ንዘርኢ ክሕግዙና ዝኽእሉ ብፍላይ 
ከዓ ምስ ስርናይ ብስፍሓት ንኸደሉ ኣለና ኢና።  ኣብዚ 
መዳይ እዚ ማለት ስርናይ ብምብዛሕ ዓርስኻ እትኽእለሉ 
ምኽንያት ኣብ ክረምቲ ናይ ዝራእቲ ወቅቲ ክኸውን 
እንተሎ ኣቕርቦት ዘርኢ ከይሰኣን ተባሂሉ እናተሰርሐ 
‘ዩ።  ብፍላይ ኣብዚ ሕዚ ሰዓት ተዘሪኡ ዝነበረ ዝራእቲ 
‘ውን ኣብ ናይ ማህበራት ግራውቲ፣ ኣብ ናይ ሓረስታይ 
ግራት ተዘሪኡ ዝነበረ ዝራእቲ ሙሩፅ ዘርኢ ናይ ምብዛሕ 
ዝራእቲ ‘ውን እናተሰርሐ ይርከብ።  ካሊእ ኣሕምልቲ 
‘ዮም።  ኣብቶም ዓይነታት ዝራእቲ ብተናፀል እዚ 
እንተይበልና ነቲ ኣግሮ ኢኮሎጂ መሰረት ዝገበረ ብዋናናት 
ኣብ ልምዓት ኣሕምልቲ መሰረት ዝገበረ ‘ዩ።  ማለት 
ብስፍሓት ኣብ ከምዚኦም ኮይኑ ብዝተፈላላዩ ቐዋሚን 
ዘይቐዋሚን ተኽልታት እናለምዐ ኣሎ። 

ወጋሕታ፡- እቲ ዝነበረ ሕፅረት ዝናብ ኣብ 
ምስፍሕፋሕ መስኖ ዝፈጠሮ ፅልዋ እንታይ ይመስል? 

ኣይተ ሚኪኤል፡- ኣብ ዝሓለፈ ክረምቲ ዝነበረ 
ሕፅረት ዝናብ ንናይ ሎሚዘበን ስራሕቲ መስኖና ናይ በዓሉ 

ኣሉታዊ ፅልዋ ኣሕዲሩ ‘ዩ።  እቲ ሕፅረት ዝናብ ወይ ድርቒ 
ኣብ ሰለስተ ዞባታት ‘ዩ ብስፍሓት ኣጋጢሙ።  ካብ ዞባ 
ምብራቕ ጀሚሩ ክሳብ ዞባ ደቡብን ደቡብ ምብራቕን።  
እዚ ቐሊል ዝበሃል ድርቒ ኣይኮነን።  ካብ ድርቒ ሓሊፉ 
ናብ ጥሜት ተሳጋጊሩ ‘ዩ።   እዚ ብዙሓት ሚድያታት 
ፀብፂበንኦ ‘የን።  እዚ ድርቒ ኣብ ሕብረተሰብና ዝፈጥሮ 
ፀገም ቀሊል ዝበሃል ኣይኮነን።  ኩልና ከምእንፈልጦ 
መብዛሕትኡ ሕብረተሰብና ኣብ ሕርሻ ዝተመስረተ ወይ 
ዝመሓደር ብምዃኑ ከቢድ ጉድኣት ኣስዒቡሉ ‘ዩ።   እቲ 
ሕፅረት ዝናብ ካብ ኣዝዩ ምቕናስ ምህርቲ ክረምቲ ሓሊፉ 
ኣብ ልምዓት መስኖ ‘ውን ከቢድ ፅዕንቶ ኣሕዲሩ ‘ዩ።  
ብፍላይ ኣብተን ልዕል ኢለ ዝጠቐስኩወን ዞባታት እኹል 
ዝናብ ብዘይምዝናቡ ስዒቡ ብዙሓት ናይ ማይ ኣፍላጋት  
ዝደረቓሉ ኩነታት ተፈጢሩ ‘ዩ።  ኣብቲ ናይ ሓረስታይ 
ሕርሻዊ ንጥፈታት ብዓብይኡ ፅልዋ ኣሕዲሩ ‘ዩ።  ስለዚ 
ክንድትዝድለ ናይ ማይ መጠን ብዘይ ምህላዉ ክንድ እቲ 
ክሳለጥ ዝግበኦ ናይ መስኖ ስራሕቲ ኣይተሳለጠን ዘሎ።  

ስለዚ ኣብዚ ሐዚ ሰዓት እቲ ክልል ወይ ግዝያዊ 
ምምሕዳር ምስቲ ዝነበረ ኩናት ተተሓሒዙን ድርቕን 
ካልኦት ብዙሓት ፀገማት ዘለውዎ ክልል ‘ዩ።  ንሓረስቶት 
ዝግበር ሓገዝ ኣዝዩ ውስንነት ስለ ዘሎ ምስ እዚ ተተሓሒዙ 
ሓረስቶት ባዕሎም ገንዘብ ብምውፃእ ጎዳጉዲ እናዃዓቱ 
‘ዮም ዝርከቡ።  ኣብ ዝሓለፈ እዋን ኣብ ራያ፣ ኣብ ከባቢ 
ጨርጨር እቲ ሓረስታይ ተወዲቡ ገንዘብ ብምውፃእ 
ጎዳጉዲ ናይ ማይ ብምኹዓት እናልመዐ ይርከብ።  
ከምኡ ‘ውን ኣብ እንደርታ ተመሳሳሊ ስራሕቲ እናሰርሑ 
ይርከቡ።  ኣብዚ ከንርድኦ ዝግባእ እቲ ሓረስታይ ነቲ 
ዘጋጠሞ ድርቒ መፍትሒኡ ወይ ክቓለል ዝኽእል መስኖ 
ብምልማዕ ምዃኑ ተረዲኡ እናሰርሐ ይርከብ።  ኣብዚ 
ሕዚ ሰዓት ብርክት ዝበሉ ናይ ማይ ጎዳጉዲ ማለት ካብ 
ኣናእሽተይ ክሳብ ዓበይቲ ጉዳጉዲ፣ ካብ 150 ክሳብ 
190 ሜትሮ ጥልቀት ዘለዎም እቲ ሓረስታይ ብናይ 
ባዕሉ ተበግሶ ብሚሊዮት እናዋፀአ ጎዳጉዲ ብምዃዓት 
እናልመዐ ይርከብ።  ይኹን ‘ምበር እቲ ሓረስታይ ረኺቡ 
እንተይኮነስ ዘለወኦ ጥሪት ብምሻጥ ‘ዩ ከምዚ ዓይነት 

ተበግሶ ሒዙ ዝሰርሕ ዘሎ።  እቲ ሓረስታይ ናብ ከምዚ 
ዓይነት ስራሕቲ ኣትዩ ዘሎ መንግስቲ ምስቲ ዝነበረ 
ኩነታት ተተሓሒዙ እኹል በጀት ስለ ዘይብሉ እኹል 
ሓገዝ ስለ ዘይገበረሉ ‘ዩ።  ኣብዚ ጉዳይ እዚ ካልኦት 
ናይ ልምዓት ኣካላት ሓገዝ ክገብሩልና ኣለዎም።  በርግፅ 
መንግስቲ ፌዴራል ሓገዝ ይገብረልና ኣሎ ‘ዩ፤ ካልኦት 
ኣካላት ‘ውን ዝዓቕሞም ይሕግዙና ኣለዉ ‘ዮም።  ኮይኑ 
ግና ምስቲ ኣብቲ ባይታ ዘሎ ፀገም ክረአ እንተሎ ነቲ ፀገም 
ሙሉእ ብሙሉእ ዝፈትሖ ኣይኮነን።  

ብተመሳሳሊ ኣብ ዝሓለፈ ሰሙን ኣብ ወረዳ 
እንደርታ ብርክት ዝበሉ ሓረስቶት ብናይ ባዕሎም ተበግሶ 
ተወዲቦም ዝነበረኦም ጥሪታት ብምሽጥ ካብ 50 ሽሕ 
ክሳብ 80 ሽሕ ብር ብምውፃእ ካብ ሓደጋ ድርቒ ንምውፃእ 
ጎዳጉዲ ብምኹዓት እናሰርሑ ይርከቡ።  ስለዚ ምስቲ ዘሎ 
ኩነታት ርኢኻ ስራሕቲ መስኖ ብዝተኸኣለ መጠን ደሓን 
ይኸይድ ኣሎ ምባል ይከኣል።  

ወጋሕታ፡- ኣብ መወዳእታ ክቐሪ የብሉን 
ዝብልዎ ሓሳብ እንተልዩ ክገልፁልና ዕድል ክህቦም?

ኣይተ ሚኪኤል፡- ኣነ ክገልፆ ዝደሊ ሕርሻ ትግራይ 
ስሙር ክኸውን ዝተፈናቐለ ህዝቢ ናብ መረበቱ ተመሊሱ 
ስሩዕ መነባብርኡ ክመርሕ ክግበር ኣለዎ።  እዚ ህዝቢ እዚ 
ካብቲ ቐንዲ ናይ ሕርሻ ቦታታት ትግራይ ‘ዩ ተመዛቢሉ 
ዘሎ።  እዚ ህዝቢ እዚ ናብ መረበቱ ተመሊሱ ንበዓሉ 
ኮይኑ ንዕቤት ሕርሻ ትግራይ ዘበርክቶ ግደ ቐሊል 
ኣይኮነን።   ፎቖድኡ ኣብያተ ትምህርቲ ተዓቒቡ ዘሎ 
ዝተመዛበለ ህዝቢ ናብ መረበቱ ተመሊሱ መነባብርኡ 
ዝመርሐሉ ኩነታት ክፍጠር ክኽእል ኣለዎ ዝብል ቑፅሪ 
ሓደ መልእኽተይ ‘ዩ።   ብዙሕ ዝተመዛበለ ህዝቢ ሒዝካ 
እቶም ፀገማት ንምቅራፍ ኣዝዩ ከቢድ ‘ዩ።  እቲ ህዝቢ 
ንባዕሉ ኮይኑ ንካሊእ ህዝቢ ዝኸውን ዝነበረ ህዝቢ ‘ዩ።  
ሕዚ እዚ ህዝቢ እዚ ረድኤት ዘቋሙቶሉ ‘ዩ ኮይኑ ዘሎ።  

ብሓፈሻ እዚ ህዝቢ እዚ ናብ መረበቱ ተመሊሱ ናይ 
ሕርሻ ንጥፈታቱ ብምክያድ መነባብርኡ ክመርሕ ግዝያዊ 

‹‹ ዝገጠመና ድርቒ ኣብ ግምት ብምእታው ኣብ...
ምምሕዳር ትግራይ፣ መንግስቲ ፌዴራል ይኹን ካልኦት 
ኩሎም ዝምልከቶም ኣካላት ግዲኦም ክፃወቱ ኣለዎም።  

ካሊእ ብሓፈሻ ንህዝቢ ትግራይ ዘመሓላልፎ 
መልእኽቲ፣ ሕርሻ ትግራይ ክሓዊ እንድሕር ደኣ ኮይኑ ኣብ 
ተፈጥሮ ሃፍቲ ምሕዋይ መሰረት ዝገበረ ልምዓት ከካይድ 
ኣለዎ።  ከም ኣንፈት ዝውሰድ ዘሎ ‘ውን ማለት ከም ሃገራዊ 

ፖሊሲ ሕርሻ ዝመርሖ ልምዓት ኢንዱስትሪ ‘ዩ ዝብል።  
ከም ክልል ትግራይ ከንወስዶ እንተለና ድማ ብኣንፈት 
ደረጃ እንትነንፅሮ እንተለና ምሕዋይ ሃፍቲ ተፈጥሮ 
መሰረት ዝገበረ ሕርሻ ዝመርሖ ልምዓት ኢንዱስትሪ 
‘ዩ።  ስለዚ ሕብረተሰብና ሃፍቲ ተፈጥሮ ምሕዋይ ናይ 
ሞትን ሕውየትን ገይሩ ክወስዶ ይግባእ።  ምኽንያቱ ሃፍቲ 

ተፈጥሮ ከየሕወና ዝራእቲ ምኽዕባት፣ ልምዓት መስኖ 
ምስፍሕፋሕ ኣይንኽእልን።  ናይ ሃፍቲ እንስሳ ውፅኢት 
ምውሳኽ ‘ውን ኣይንኽእልን።  ስለዚ ነዚ ተረዲእና ብዕቱብ 
ከንሰርሕ ይግበአና ብምባል መልእኽተይ ከሕልፍ ይደሊ።  
በቢደረጅኡ ዘሎ ኩሉ ኣመራርሓ ብዝተወደበ መልክዕ ነቲ 
ሕብረተሰብ ብምልዕዓልን ብምውዳብን ክሰርሕ ይግባእ።  

ነዚ ክገብር እንተሎ ድማ ቦታታት ፈልዩ ብምፍላጥ ናብ 
ሓደጋ ብዘየአቱ ክኸውን ኣለዎ።  እቲ ናይ ማይን ሓመድን 
ዕቀባ ስራሕትና ብዕቱብ ንኽሳለጥ ኩሉ ብዝኸኣሎ 
ክረባረብ ፃውዒት ከቕርብ እደሊ።  

ወጋሕታ፡- ንዝነበረና ፃኒሕት የቕንየልና። 
ኣይተ ሚኪኤል፡- ኣነ ‘ውን የቕንየለይ።  

ክረምቲ ብዙሕ ሃገዝ ተገይሩ ‘ዩ። ካብዚ ብተወሳኺ 
ብፍሉይ መልክዕ ናይ ወፃኢ ምንዛረ ብምፍቃድ 500 
ትራክተር ተገዚአን ጁቡቲ በፂሐን ኣብ ምእታው ይርከባ 
ኣለዋ። ልዕሊ 300 ፓንፖታት ተዋሂቡ ‘ዩ። እዚ ኹሉ 
ሱቅ ኢሉ ዝመፅአ ኣይኮነን። ይኹን ‘ምበር ትግራይ 
ምስ ዘሎ ፀገም እኹል ድዩ እንተተባሂሉ ግና ገና ኣብ 
ቀፀልቲ ዝስርሑ ስራሕቲ ስለዘለዉ በምትሕብባርን ዘተን 
ምስራሕ ይግባእ።

ትርኽቲ ምቕያር
ከም ዓድዋ ዘተኣኻኽብ ተረኽ የድልየና፤ ንሕና ቤት 

ማእሰርቲ ከይኮነ ፓርክ ኢና ንሃንፅ ዘለና፤ ሰብ ኣብ ቤት 
ማእሰርቲ  ምፅናሕ ንድኻ መንግስቲ ኣየዋፅእን ፡፡

መፃኢ ዘመን ሓደገኛ ‘ዩ፤ እክብ እንትዘይልናን ትካል 
እንተዘይሃኒፅናን ብዙሓት ሓይልታት ከዳኽሙና ‘ዮም 
ዝደልዩ፤ ድኽነት እነራግፎ ብስራሕ ‘ዩ፡፡ 

ካባና ብዝገደደ ፀገም ዘለዎም ሃገራት ይቕረ 
ተበሃሂሎም ቀፂሎም ‘ዮም፡፡ ንኣብነት ደቡብ ኣፍሪካ  
ምርኣይ ንኽእል ኢና፤ ካብ ኣፓርታይድ ዝበኣሰ ፀገም 
ኣይነበረን፤ ይኹን ‘ምበር ይቕረ ተበሃሂሎም ከም ሃገር 
ቀፂሎም ‘ዮም፡፡ናህናአ በደል ዝነኣሰ ስለዝኾነ ይረሳዕ 
ኣይበልናን፤ ኣፍልጦ ንሃቦ እሞ ንገስግስ ኢና ዝበልና፤ 
ሩዋንዳ እውን ዕርቅን ኣፈልጦን ሂቦም ቀፂሎም ‘ዮም፡፡ 
ኮምሽን ሃገራዊ ምኽክር መልሲ ክሳዕ ዘምፅእ ገበነኛታት 
ኣይነኽኡ ኣይበሃልን፤ 

ኣብ ናህና መንግስቲ ኣብ ናህና ፓርትን ብዝተሰግሰጉ 
ምኽንያት ኣብ ልዕሊ ህዝቢ ዝበፅሕ ፀገም ኣሎ ‘ዩ፤  ፅሬት 
ሓሳብ ንምምፃእ ስራሕቲ ዓቕሚ ህንፀት ክንሰርሕ ኣለና፤ 
ውሽጥና ንምፅራይ ብዝሰራሕናዮ ስራሕ ኣብ ዝሓለፉ 
ሽዱሽተ ኣዋርሕ ካብ ናህና ውሽጢ 8 ሚኢቲ ዝኾኑ 
ኣመራርሓ ኣልዒልና ኢና፤ 

ድርቂ
ድርቂ በቢ ዘመኑ  ዝነበረ ሓደጋ ድርቂ’ዩ፤ ከም 

ብሓዱሽ ነገር እናውግዖ ጉዳአይ ኣይኮነን ፤ ነዚ ‘ውን ‘ዩ 
ብዝተፈለየ መገዲ ነፍሪ ኢልና ናብ ምፍራአይ ዝኣተና፡፡ 

ሐዚ ዘሎ ድርቂ ከም መሳርሒ ፖለቲካ ከንሪኦ 
ኣይግባእን፤ እቲ ድርቂ መንግስቲ ኣየምፅኦን፤ እቲ ዝሓሸ 
ተረባሪብና እቲ ድርቂ ሰብ ከይቀትለልና ምስራሕ ‘ዩ፡፡
መንግስቲ ኢትዮጵያ 15 ቢልየን ብር ብድርቂ ንዝተጎድኡ 
ወገናት ሓገዝ ገይሩ ‘ዩ፡፡ ክሳዕ ሕዚ ብዘለኒ መረዳእታ 
ብጥምየት ምኽንያት ዝመውት የለን፡፡ 

ኣብ ውሽጢ ኢትዮጵያ ብታሪኽና ርኢናዮ 
ዘይንፈልጥ ምህርቲ ሎሚ ዘበን ክንረክብ ኢና፡፡ ሎሚ 
ዘበን 3 ሚሊየን ሄክታር መሬት ሓሪስና ኢና፤ 120 
ሚልየን ኩንታል ስርናይ ክነፍሪ ኢና፡፡ዝፈረየ ንምርኻስ 
ዝግበር ወፍሪ ብዙሕ ጠቓሚ ኣይኮነን ፤ እቲ ዘሎ ፀገም 
ተረባሪብና ንፍታሕ፤ እዚ ፀገም ክሓልፍ ‘ዩ፡፡ 

ኢኮኖሚ
ስብራት ማክሮ ኢኮኖሚ ኢትዮጵያ ዝወረስናዮ ‘ዩ፤ 

ብምኽንያት ብዙሕ ፅዕንቶታት ክንድቲ ንሓስቦ ልክዕ 
ክንፅግኖ ኣይከኣልናን፣ኮይኑ ግና ብብዙሓት ዘመላኽቱ 
ኩነታት ብዙሕ ምምሕያሻት ኣርእዩ’ዩ፡፡ናይ ፊስካል 
ፖሊሲ ኣንፈታትናን ስራሕትንናን ሕዚ ጥራሕ ዘይኮነስ 
ንዝቕፅሉ መንግስትታት ‘ውን ረብሓ ዘለዎም ቀንዲ ቀንዲ 
ስብራታት ተፀጊኖምሉ፡፡

 ኣብ መዳይ ነዳዲ ዘሎ ስብራት ክሳብ 190 ቢሊዮን 
ብር ዕዳ ነይሩዎ፤ ብዝሰራሕናዮ ስራሕ 100 ቢሊዮን 
ኣብፂሕናዮ፤ ኣብ ዝቕፅሉ ኣርባዕተ ሓሙሽተ ዓመታት 
ዜሮ ንምብፃሕ ክስራሕ ‘ዩ፣

ተቐማጢ ገንዘብ ሓደ ነጥቢ ክልተ ትሪሊዮን ብር 
በፂሑ ኣሎ፡፡ኣብ ውሽጢ ዝሓለፉ ሽዱሽተ ኣዋርሕ 
ጥራሕ ልዕሊ 170 ቢሊዮን ብር ልቓሕ ተዋሂቡ፤ ካብዚ 
ውሽጢ እቲ 83 ሚኢታዊ ንውልቃዊ ዘፈር ዝተውሃበ 
‘ዩ፡፡

ግብርና
ኣብ ግብርና ዝለዓለ ዕብየት መፂኡ ኣሎ፡፡ ልዕል 

እቲ ሕዚ ዝሰራሕናዮ ምስራሕ እንተንኽእል እንተንኣሰ 
እንተንኣሰ ካብ ልመና የውፅአና ‘ዩ፣

ኣብ ድኹዒ ሓመድ(መዳበሪያ)ን ትራንስፖርትን 
‘ውን ዝለዓለ ምዕባለ  መፂኡ፣ሎሚ ዓመት ሸውዓተ 
ነጥቢ ትሽዓተ ሚኢታዊ ኢኮኖሚያዊ ዕብየት ትፅቢት 

ንገብር ኢና፡፡ኮይኑ ግና ናትና ኣታዊ ብመንፅር ዘለና 
ጂዲፒ ኣዝዩ ዝተሓተ ‘ዩ፡፡ 

ናይ ሎሚ ዓመት ዕድጊት ድኹዒ ሓመድ ተወዲኡ፤ 
ፍርቁ ኣትዩ፤ ፍርቁ እናተጉዓዓዘ ‘ዩ፤ ዓሚ ግና በዚ እዋን 
ገና ኣብ ዕድጊት ነይርና፡፡

 ክሳብ 30 ሚኢታዊ ኣታዊ ዝእክባ ከምኒ ሞሮኮ 
ዝበላ ሃገራት ኣብ ውሽጢ ኣፍሪካ ኣለዋ፤ ናትና ካብ 10 
ሚኢታዊ ዝነኣሰ ‘ዩ፤ ኣታዊ ክነዕብይ ኣለና፡፡

ንግድን ኢንቨስትመንትን
ካብ ንግዲ ወፃኢ  ሸቐጣሸቐጥን ግልጋሎትን ኣብ 

ውሽጢ ሓሙሽተ ኣዋርሕ 4 ነጥቢ 5 ቢሊዮን ዶላር 
ረኺብና ኣለና፡፡ ኣብ ዝሓለፉ ሓሙሽተ ኣዋርሕ ‘ውን ናይ 
7 ነጥቢ 5 ቢሊዮን ዶላር ዝኣትው ኣቕሓ ዓዲግና ኣለና፡፡

 ኣብ ዝሓለፉ ሽዱሽተ ኣዋርሕ ኣብ ዓውዲ 
ኢንቨስትመንት 1 ነጥቢ 5 ቢሊዮን ዶላር ናብ ውሽጢ 
ሃገር ኣትዩ ኣሎ፡፡ኣብቲ መንፈቕ ዓመት ሓደ ሚሊዮን 
ዜጋታት ዕድል ስራሕ ፈጢርና ኢና፡፡

ናህሪ ዋጋ
ቀንዲ ምኽንያት ናህሪ ዋጋ ክንድቲ እንደልዮ 

ክነፍርይ ዘይምኽኣልና ‘ዩ፡፡ናህሪ ዋጋ ንምፍታሕ ዛጊድ 
ንኸድናሉ መንገዲ መዐገሲ ምሃብ ‘ዩ፤ ሕዚ ክርር ዝበለ 
ስጉምቲ ንወስደሉ ግዜ እናበፅሐ ‘ዩ፡፡

በቢ ዓመቱ ካብ 700 ክሳብ 800 ሚሊዮን ዶላር 
ንስርናይ ወፃኢ እናገበርና ነይርና፤ ሕዚ ግና ሓንቲ ብር 
ኣይነውፅእን፡፡

ልቓሕ
እዚ ናይ ለውጢ መንግስቲ ዘኹርዖ ነገር እንተሃለዎ 

ኣብ ልቓሕ ዘለዎ ቕዋም ‘ዩ፡፡ ብሓረፃ(ኮመርሻል) ዝመፅእ 
ልቓሕ ይቕረየና ኢልና ኣብ ዝሓለፉ ዓመታት ሓንቲ ብር 
‘ውን ኮመርሻል ልቓሕ ኣይወሰድናን፤ የግዳስ 9 ነጥቢ 9 
ቢሊዮን ዶላር ዕዳ ከፊልና ኢና፡፡

ንሕና እንትንመፅእ ዕዳና 32 ሚኢታዊ  ሓፈሻዊ 
ዓመታት ምህርቲ( ጂዲፒ) ነይሩ፤ ሕዚ 17 ሚኢታዊ 
ኣብፂሕናዮ ኣለና፡፡

9 ነጥቢ 9 ቢሊዮን ዶላር ዕዳ ዝኸፈለ፤ 7 ነጥቢ 
5 ቢሊዮን ዶላር ዝኣትው ኣቕሓ ዝዓደገ መንግስቲ 
33 ሚሊዮን ዶላር ክፍሊት ወለድ ምኽፋል ኣብዩዎ 
እንተዝበሃል ቀልዲ ‘ዩ፡፡33 ሚሊዮን ዶላር ማለት ኣታዊ 
ክልተ መዓልቲ መንገዲ ኣየር ኢትዮጵያ ‘ዩ፡፡ 

ሃገር ትብልፅግ ብፕሮጀክት ‘ዩ፤ ሃገር ድምር ውፅኢት 
ፕሮጀክትታት ‘ያ፡፡ ፕሮጀክት ዓድዋ  ኣብዚ ዝበፅሐ እተን 
ከንቲባን ጉጅለአንን በቢ መዓልቱ ምሸት ሓሙሽተ ሰዓት 
እናገምገሙ ስለዝመርሕዎ ‘ዩ፤ ብዘይስራሕ ዝመፅእ 
ለውጢ የለን፡፡

ዲፕሎማሲ
ብሄራዊ ረብሓ ኢትዮጵያ ከሕልው ብዘኽእል 

መልክዑ ምስ ኩሉ ኣብ ኩሉ ጫፍ ክንሰርሕ ኢና፡፡
ብሪክስ ምእታው ማለት ንአሜሪካ ምግዳፍ ማለት 
ኣይኮነን፡፡ረብሓ ኣብ ዘለዎ ኩሉ ርክብ ክህልወና’ዩ፡፡

ዲፕሎማሲ ማለት ኣብ ኩሉ ይመቸዋካ ዘይኮነስ ኣብ 
ዘይምችው ኩነታት እውን ረብሓኻ ንምርግጋፅ ትሰርሕ 
ማለት’ዩ፡፡ 

ሶማሊያ
ኣብ ዓለም ካብ ሶማሊያ ቐፂሉ ናይ ሶማሊያውያን 

መንበሪት ሃገር ኢትዮጵያ ‘ያ፣ ኣብ ሶማሊያ ውሽጢ 
ንመውት ናቶም ሰላም ናትና ሰላም ስለዝኾነ ‘ዩ፡፡

ንሰላም ሶማሊያ ኣብ ውሽጢ ሶማሊያ ከማና ዝሞተ 
የለን፤ መግለፂ ዘውፅአ ግና ኣሎ፣

ሶማሊያውያን ኣሕዋትና ‘ዮም ብሓባር ክንዓቢ ኢና፣
መንግስቲ ሶማሊያ ምስ ኢትዮጵያ ናይ ምብኣስ 

ድሌት የብሉን፤ ኮይኑ ግና ካልኦት ድልየት ኣለዎም፡፡
ንሕና ንደልዮ ሰላም ኮይና ዓብያ በልፂጋ ምርኣይ 

‘ዩ፣ ንሕና ሉኣላዊነት ዝኾነ ክንነክእ ኣይንደልን፡፡ናብ 
ዝኾነ ኣይንኸይድን ናባና ዝመፅእ እንተሃልዩ ግና ስግኣት 
ኣይእተኹም ብኣግባቡ ክንከላኸል ኢና፡፡

ግድብ ህዳሰ
ምስ ግድብ ህዳሰ ብዝተትሓሓዘ ስግኣት ግብፃውያን 

ማይ እንተሒዝኩም ግድብ ኣስዋን ክንኪ ‘ዩ ዝብል ‘ዩ 
ነይሩ፤ ማይ ሒዝና ወዲእና ኢና፤ ማይ ግድብ ኣስዋን ግና 
ኣይነከየን፡፡ምስ ኹለን ጎረባብትና ፅሩይ ማይ እናሃብና 
ኢና፤ ምሃብ ‘ውን ክንቕፅል ኢና፡፡

‹‹ሰላም ብኽባር ዋጋ. . .
ቢልየን ዶላር ናብ ሃገር ውሽጢ ከምዝኣተወን፣ ንሓደ 

ሚልየን ዜጋታት ስራሕ ዕድል ከምዝፈጠረን  ገሊፆም።  
ንህረት ዋጋ ናይ ብዙሕ ስብራት ድማር ውፅኢት 

ከምዝኾነ  ዝተናገሩ ቀዳማይ ሚኒስትር ኣብይ (ዶ/ር)፤ 
ንህረት ዋጋ ንምፍታሕ ክሳብ ኸዚ ዝተኸደሉ መገዲ 
ንምርግጋዕ ከምዝኾነን እቲ ፀገም ብዝድለ መልክዑ 
ምፍታሕ ከምዘይተኽኣለ ተዛሪቦም።  እቲ ፀገም ብዘላቕነት 
ዝሕክሞ ሪፎርም ተግባራዊ ከምዝኾንን ጥንክር ዝበለ 
ስጉምቲ ‘ውን ከምዝውሰድ ገሊፆም።  

ኢትዮጵያ ናይ ማክሮ ኢኮኖሚ  ስብራት ከምዝተሓሰበ 
ምፅጋን ተዘይተኽኣለ ‘ውን ንኸዚ ጥራሕ እንተይኾነ 
ንመፃኢ መንግስታት ሓዊሱ ብዝጠቅም መልክዑ ዋና ዋና 
ስብራት እናተፀገኑ ከምዝኾነ ኣልዒሎም ።  

ብነዳዲ ዘሎ ስብራት ክሳብ 190 ቢልየን  ብር ዕዳ 
ዝነበሮ፤ ዝተሰርሐ ስራሕ ድማ 100 ቢልየን ብር ንምብፃሕ 
ከምዝተኽኣለ ኣብ ቀፃሊ ኣርባዕተን ሓሙሽተን ዓመታት 
ውሽጢ ዜሮ ንምብፃሕ ከምዝስራሕ ኣመልኪቶም።  
ተቐማጢ ገንዘብ ሓደ ነጥቢ ኽልተ ትሪሊዮን ብር 
ከምዝበፅሐ፤ ኣብ ዝሓለፈ ሽድሽተ ኣዋርሕ ልዕሊ 
170ቢልየን ብር ልቃሕ ዝተውሃበ እንትኾን  ካብዚ ውሽጢ 
83 ሚኢታዊ ንውልቀ ዘፈር ከምዝኾነ ገሊፆም።  

ካብ ሸቐጥን ግልጋሎትን ወፃኢ ንግዲ ኣብ ሓሙሽተ 
ኣዋርሕ ኣርባዕተ ነጥቢ ሓሙሽተ ቢልየን ዶላር ኣታዊ 
ተረኺቡ ‘ዩ።  ኣብ ሽድሽተ ኣዋርሕ 270 ቢልየን ብር 
ንምስብሳብ ተተሊሙ ናይቲ ትልሚ 98 ሚኢታዊ ብምስኻዕ 
265 ቢልየን ብር ከምዝተረኸበን ካብ ዓሚ እንትነፃፀር 17 
ሚኢታዊ ከምዝበለፀ ኣመልኪቶም።  

ኢትዮጵያ ኣብ. . .

ብምሕያል ንኽብሪ ሃገር ቐዳምነት ክህብ ይግባእ 
ኢሎም። 

ዓወት ኩናት ዓድዋ ህዝቢ ኢትዮጵያ ንናፃነቱ ብሓባር 
ተሰሊፉ ተዋጊዑ ዓብዪ ዓወት ዘመዝገበሉ ታሪኽ ምዃኑ 
ዘዛኻኸሩ መምህር ግርማይ፤  ህዝቢ ኢትዮጵያ ብዘይ 
ቴክኖሎጂ ካብ ጫፍ ናብ ጫፍ ተኣኻኺቡ ክስዕር ዝኸኣለሉ 
ቀንዲ ምኽንያት ፍቕሪ ሃገር ሒዙ ብሓድነት ስለ ዝተላዕለ ‘ዩ።  

ኢትዮጵያውያን ኣብቲ እዋን ከም ሃገር ሓድነቶም 
ኣሐይሎም ብምውፋሮም ‘ምበር ብዘርኢ ተዝኸፋፈሉ 
ነይሮም ዓወት ኣይምሓፈሱን ዝበሉ መምህር ግርማይ፤ ነዛ 
ሃገር እዚኣ ንቕድሚት ንምቕፃል እዚ ወለዶ እዚ ካብ ኣቦታቱ 
ሓድነት ተማሂሩ፣ ካብ ምክፍፋል ወፂኡ ምዕብልቲ ሃገር 
ንናይ መፃኢ ወለዶ ንምርካብ ሓላፍነቱ ብዝግባእ ክዋፃእ 
ተላቢዮም።  

ሓዱሽ ወለዶ  ካብ.  . .

ኣብ ዝቀረባ እዋን ኣብ  ራያ ከባቢ ጨርጨርን ኣብ እንደርታን  
እቲ ሓረስታይ ተወዲቡ ገንዘብ ብምውፃእ ጎዳጉዲ ማይ 
ብምኹዓት ናብ ልምዓት እናኣተወ ከምዝርከብ ዝገለፁ እቶም 
ዳይሬክተር፤ ኣብዚ ከንርደኦ ዝግባእ እቲ ሓረስታይ ነቲ ዘጋጠሞ 
ድርቒ መፍትሒኡ ወይ ክቓለል ዝኽእል መስኖ ብምልማዕ ምዃኑ 
ተረዲኡ ምዃኑ ገሊፆም።  

ኣብዚ ሕዚ ሰዓት ብርክት ዝበሉ ካብ ኣናእሽተይ ክሳብ 
ዓበይቲ ጎዳጉዲ ማይ፣ ማለት’ውን ካብ 150 ክሳብ 190 
ሜትሮ ዑምቀት ዘለዎም እቲ ሓረስታይ ብናይ በዓሉ ተበግሶ 
ብሚልዮናት ብር እናዋፀአ ጎዳጉዲ ብምዃዓት እናልመዐ ይርከብ፣ 
እቲ ሓረስታይ ረኺቡ እንተይኮነስ ዘለወኦ ጥሪት ብምሻጥ ‘ዩ 
ክብሉ ገሊፆም። 

ኣብ ወረዳ እንደርታ ብርክት ዝበሉ ሓረስቶት ብናይ 
በዓሎም ተበግሶ ተወዲቦም ዝነበረኦም ጥሪታት ብምሻጥ ካብ 50 
ሽሕ ክሳብ 80 ሽሕ ብር ብምውፃእ ካብ ሓደጋ ድርቒ ንምውፃእ 
ጎዳጉዲ ብምኹዓት እናሰርሑ ይርከቡ።  

እቲ ሓረስታይ ናብ ከምዚ ዓይነት ስራሕቲ ኣትዩ ዘሎ 
መንግስቲ ምስቲ ዝነበረ ኩነታት ተተሓሒዙ እኹል ባጀት 
ብዘይምህላዉ እኹል ሓገዝ ክገብር ብዘይ ምኽኣሉ  ‘ዩ ኢሎም። 

መንግስቲ ፌዴራል ይኹን ካልኦት ኣካላት ዝኸኣልዎ 
እናሓገዙ ምዃኖም ብምግላፅ፤ ኮይኑ ግና ምስቲ ኣብቲ ባይታ 
ዘሎ ፀገም ክረአ እንተሎ ነቲ ፀገም ሙሉእ ብሙሉእ ዝፈትሕ 
ከምዘይኮነ ተዛሪቦም።  

ከምዚ ዓይነት ተበግሶ ናብ ኩሉ ከባቢ ንክሰፍሕ ኣብዚ ጉዳይ 
እዚ ናይ ልምዓት ኣካላት ሓገዝ ክገብሩ ይግባእ፤ ካብ ፌዴራልን 
ካልኦት ኣካላትን ዝተጀመሩ ሓገዛት ተጣናኺሮም ንክቕፅሉ ኣይተ 
ሚኪኤል ፃውዒት ኣቕሪቦም። 

ካብቲ ዘጋጠመ . . .

መንግስቲ ፌዴራልን. . .
ከምዝተጀመረን ‘ውን ኣብሪሆም። ተበታቲኾም 

ዝነበሩ መስመራት ኤሌክትሪክ ብምፅጋን ግልጋሎት 
መብራህቲ እናሃቡ ከምዝርከቡ’ውን ኣመልኪቶም። 

ባንኪ ብዝምልከት ኣብ ዝሃቡዎ መብርሂ፣ 
“ኣብዚ ሕዚ እዋን ኣብ ክልል ትግራይ ልዕሊ 600 
ናይ ባንኪ ጨንፈራት ዝጎደሎም ተስተኻኺሉ ፤ 
ብሄራዊ ባንኪ 10 ቢሊየን ብር ተወሳኺ ገንዘብ 
ብምሃብ ምንቅስቓስ ባንኪ ክጅመር ከምዝኸኣለን 
ኣብ መብዛሕተኦም ቦታታት ግልጋሎት እናተውሃበ 
ከምዝርከብን ተዛሪቦም። 

ኣብ ኩለን ካልኣይ ብርኪ ኣቢያተ ትምህርቲን 
ኩለን ዩኒቨርሲቲታትን ትምህርቲ ክጅመር 
ከምዝኸኣለ ዝሓበሩ ቀዳማይ ሚኒስትር ኣቢይ 
(ዶ/ር)፣ “እዚ ምዕዋት ዝተኽል ሚኒስቴር ትምህርቲ 
ምስ ቢሮ ትምህርቲ ክልል ትግራይ ብምትሕብባር 
ብዝሰርሑዎ ልዑል ፃዕሪን ወፃኢን ‘ዩ” ኢሎም። 

“ኣብ መዳይ ጥዕና ‘ውን ሆስፒታላት ጣቢያታት 
ጥዕናን ስራሕ ጀሚረን ‘የን ብዙሕ ዝጎድለን ነገር 
ግን ኣሎ ‘ዩ፤ ይኹን ‘ምበር ብዝተሓተ መጠን ‘ውን 
እንተኾነ ግልጋሎት እናሃባ ይርከባ” ኢሎም። 

ኢንዱስትሪ ብዝምልከት ድማ ኣብ ክልል 
ትግራይ ድሕሪ ስምምዕነት ፕሪቶሪያ 217 
ፋብሪካታት ስራሕ ከምዝጀመራ ገሊፆም። 

“ሕርሻ ብዝምልከት ድማ ኣብቲ ክልል ኣብ 
ዝሓለፈ ክረምቲ 630 ሺሕ ሄክታር ከምዝተሓረሰ፣ 
ሚኒስቴር ሕርሻ ዝተወሰነ ሓገዝ ትራክተርን 
መዳበሪያን ክገብር ከምዝኸኣለ፤ ሕዚ ድማ 500 
ትራክተራት ነቲ ክልል ተገዚአን ኣብ ወደብ ጂቡቲ 
በፂሐን ኣለዋ፤ 300 ዝኾኑ ፓምፕታት ማይን ሓገዝ 
ንምግባር እናተሰርሐ ይርከብ” ክብሉ ገሊፆም። 
100 ሽሕ ኩንታል ድኹዒ ሓመድ(መዳበሪያ) ዛጊድ 
ከምተልኣኸ ሓቢሮም።  

ክልል ትግራይ ብመንፅር ዝነበሮ ፀገም እቲ 
ዝተገበረ ሓገዝ እኹል ኣይኮነን ዝበሉ ዶክተር 
ኣብይ‹ ናይ ዓቕሚ ፀገም ኮይኑ ‘ምበር ካብዚ ንላዕሊ 
‘ውን ክሕገዝ ኣለዎ ኢሎም። እዚ ክስራሕ ዝኸኣለ 
መንግስቲ ፌዴራል ምስ ግዚያዊ ምምሕዳር ክልል 
ትግራይ ብምዝታይን ብምምይያጥን ብዝገበሩዎ 
ልዑል ስራሕ ከምዝኾነ ተዛሪቦም። 

ይኹን ‘ምበር ኣብቲ ክልል ዘጋጠመ ጉድኣት 
ልዑል ስለዝኾነ ካብዚ ንላዕሊ ምስራሕ ከምዘድሊን 
ተወሳኺ ስራሕቲ ንምስራሕ ፃዕሪ እናተገበረ 
ከምዝኾነን ገሊፆም። 

ዝተመዛበሉ ኣብ ምምላስ ሕቶ መሬት ይግበአኒ 
ሕጋዊ ብዝኾነን መልክዑን ጎንፂ ካብ ዝዕድም 
ኣግባብን ምፍታሕ ከምዘድሊ ኣገንዚቦም። 

ድሕሪ ስምምዕነት ሰላም ዝተሰርሑ 
ስራሕ ዓብዪ ለውጢ ‘ዩ ዝበሉ እቶም ቀዳማይ 
ሚኒስትር፣ ይኹን ‘ምበር ኣብ ቀፀልቲ ዝስርሑ 
ስራሕቲ ስለዘለዉ በምትሕብባርን ዘተን ምስራሕ 
ከምዝግባእ ገሊፆም።

ኣብ ዝተፈላለዩ ከባቢታት ዘጋጠመ ድርቂ 
ህይወት ሰባት ከይቀጥፍ ተሓባቢርና ክንሰርሕ 
ይግባእ ዝበሉ እቶም ቀዳማይ ሚኒስትር ኣቢይ 
ኣሕመድ(ዶ/ር)፣ኣብ ዝተፈላለዩ ከባቢታት ድርቂ 
ከምዘጋጠመ ብምሕባር፤ ይኹን ‘ምበር እቲ ድርቂ 
ንፖለቲካዊ ረብሓ ንምውዓል ዝግበር ፃዕሪ ግቡእ 
ከምዘይኮነ ኣገንዚቦም። 

ኣብ ዝተፈላለዩ ከባቢታት ዘጋጠመ ድርቂ 
ህይወት ሰባት ከይቐጥፍ ተሓባቢርካ ምስራሕ 
ከምዝግባእ ‘ውን ፃውዒት ኣቕሪቦም። 

እቲ ድርቂ ንምክልኻል ኣብ ዝግበር ፃዕሪ ዝዓበየ 
ብፅሒት መንግስቲ ከምዝሕዞ ዝሓበሩ እቶም 
ቀዳማይ ሚኒስትር፣ “መንግስቲ ድርቂ ንምክልኻል 
ልዕሊ 14 ቢሊዮን ብር ወፃእ ብምግባር ሰብኣዊ 
ሓገዝ ተበፃሒ ገይሩ ‘ዩ” ኢሎም። 

ኣብ ቀፃሊ ‘ውን ፕሮጀክታት ብምዕፃፍ ‘ውን 
እንተኾነ እቲ ድርቂ ኣብ ህይወት ዜጋታት ጉድኣት 
ከየብፅሕ ልዑል ስራሕ ከምዝስራሕ ኣብሪሆም። 



መሰረት ገብረዮሃንስ

ኣብ ዝተፈላለያ ከተማታት ሰብ ተኮር ፕሮጀክታት 
ንኽስፋሕፍሑ ክስራሕ ‘ዩ ክብላ ከንቲባ ምምሕዳር 
ከተማ ኣዲስ ኣበባ ኣዳነች ኣቤቤ ገሊፀን። ህዝቢ ዝናፈቖ 
ሰላም ንኽረክብ ግደ ሕብረተሰብ ዕዙዝ ግደ ኣለዎ፡፡

እምነ ኹርናዕ ህንፀት ማእኸል ምግቢ ከተማ ጎንደር 
ከንቲባ ምምሕዳር ከተማ ኣዲስ ኣበባ ኣዳነች ኣቤቤን 
ርእሰ ምምሕዳር ክልል ሲዳማ ደስታ ሌዳሞን ብሓባር 
ኣንቢሮምዎ።

ከንቲባ ኣዳነች ኣብቲ እዋን ከምዝገለፀኦ፤ ኣዲስ 
ኣበባን ጎንደርን ብዝተፈላለዩ ዓውዲታት ምትሕብባር 
ብምስራሕ ኣሓት ከተማታት ‘የን። ኣብ ከተማ ኣዲስ 
ኣበባ ብዙሓት ሰብ ተኮር ፕሮጀክታት እናተሰርሑ 
ከምዝኾኑ ዝሓበራ እተን ከንቲባ፤ እዚ ድማ ናብ ካልኦት 
ከተማታት እታ ሃገር ክሰፍሕ መንግስቲ እናሰርሐ 
ይርከብ ኢለን። ኣብ ከተማ ጎንደር ዝህነፅ ማእኸል 
ምግቢ ሙሉእ ብሙሉእ ክሳብ ዝዛዘም ምምሕዳር 
ከተማ ኣዲስ ኣበባ ሙሉእ ወፃኢኡ ከምዝሽፍን 
ሓቢረን።

ህዝቢ ዝናፈቖ ሰላም ንኽረክብ ግደ ሕብረተሰብ 
ዕዙዝ ግደ ኣለዎ ክብሉ ኣባል ኮሚቴ ፈፃሚ ስራሕ 
ፓርቲ ብልፅግናን ሚኒስትር ገንዘብን ኣይተ ኣሕመድ 
ሽዴ ገሊፆም።

ኣብ ክልላዊን ሃገራዊን እዋናዊ ጉዳያት ትኹረት 
ዝገበረ መድረኽ ዘተ ላዕለዎት ሓለፍቲ ስራሕ መንግስቲ 
ፌደራልን ክልልን ምስ ዝተፈላለዩ ክፋላት ሕብረተሰብ 
ኣብ ከተማ ደብረታቦርን ዞባ ደቡብ ጎንደርን ተኻይዱ፡፡

ተሳተፍቲ እተ ዘተ ሓረስታይ ቀረብ መዳበሪያ 
ብእዋኑ ክምለስ ዘይምግባሩ፣ ዳግመ ውዳበ ፍሉይ 
ሓይሊ ዝተዛበዐ ሓበሬታ ክበፅሕ ምግባሩ፣ ዝተሰሓሓቱ 
ተረኻት ምሕካም ዘይምኽኣሉ፣ ምኽባርን ዘይምርግጋዕን 
ናብራ፣ ሕገ መንግስቲ ዘይምምሕያሹ፣ ምምዝባል 
ህዝቢ ጠጠው ክብል ዘይምኽኣሉ፣ መራኸብቲ ሓፋሽ 
ብግቡእ ዘይምምረሖም፣ ህዝቢ ምስ ህዝቢ ዘረሓሕቑ 
ሓይሊታትን ሓቢሮም ዝነብሩ ህዝቢታት ንምፍልላይ 
ሃይማኖት ሽፋን ብምግባር ዝሰርሑ ኣካላት ስጉምቲ 
ዘይምውሳዱ ንስእነት መበገሲ ከምዝኾኑ ሓቢሮም።

ኣይተ ኣህመድ ሽዴ ፓርቲ ብልፅግና ኣብ ቀረባ 
እዋን ዘጋጠሙ ፀገማት ሰላም ካብ መሰረቶም 
ንምፍላይን መፍትሒ ንምቕማጥን ዘኽእል ገምጋም 
ከምካየደ ብምዝኽኻር፤ ብፍላይ ሰላም ክልል ኣምሓራ 
ንምርግጋፅን እቲ ክልል ናብ ስሩዕ ምንቅስቓሱ 
ንምምላስን ኣድላይ ምዃኑ ብምእማን ኣንፈት 
ከምዘቐመጠ ገሊፆም።

ኣብ ሰላምን ልምዓትን ጉዳያት ሓበራዊ ምርድዳእ 
ንምፍጣር፣ ልዕልነት ሕጊ ዝተረጋገፀላ ሃገር ንምህናፅ 
ሓበራዊ ምርድዳኣት፣ እቲ ክልል ናብ ዝተማለአ ሰላም 
ንኽመፅእ ካብ ፍልፍላት ንምስማዕ እቲ መድረኽ 
ኣድላይ ከምዝኾነ ኣብሪሆም።

ናይ ወሰንን መንነትን ሕቶታት ሕጋውነት ዝተኸተለ 
ዘላቒ ብዝኾነ መልክዑ ንኽፍታሕ ልዑል ፃዕሪ እናተገበረ 
ይርከብ ዝበሉ ኣይተ ኣሕመድ፤ ብማዕርነት ሓድነታ 
ዝደንፈዐ ኣብ ምክብባር ዝተመሰረተ ሕውነት ሓበራዊ 
ተረኽ ኣብ ምህናፅ ክስራሕ ‘ዩ ኢሎም።         

ዜና ወጋሕታ

“ሓደጋ ድርቂ ንመፈፀሚ ፖለቲካዊ ዕላማ ንምውዓል ዝግበር 
ፃዕሪ ፍፁም ግቡእ ኣይኮነን”

ኣዲስ ኣበባ(ግዜኢ)፡- ኣብ ዝተፈላለዩ ከባቢታት 
ኢትዮጵያ ንዝተፈጠረ ድርቂ ንመፈፀሚ ፖለቲካዊ 
ዕላማ ንምውዓል ዝግበር ፃዕሪ ግቡእ ዘይኮነን ብፍፁም 
ተቐባልነት ዘይብሉን ምዃኑ ኮሚሽነር ኮሚሽን 
ኣመራርሓ ስግኣት ሓደጋ ዶክተር ሽፈራው ተክለማርያም 
ገሊፆም።

መንግስቲ ንዝተፈጠረ ሓደጋ ድርቂ ቕልጡፍ 
ሰብኣዊ ሓገዝን ዝተዋደደ ምላሽን እናሃበ ይርከብ ‘ውን 
ኢሎም።

ኮሚሽነር ኮሚሽን ኣመራርሓ ስግኣት ሓደጋ ዶክተር 
ሽፈራው ተክለማርያም ድርቂ ኣብ ዝተፈጠረሎም 
ከባቢታት ንሰብኣዊ ሓገዝ ሓዊሱ ኻልኦት እናተሰርሑ 
ንዝርከቡ ስራሕቲ ብዝምልከት መብርሂ ሂቦም።

እቶም ኮሚሽነር ኣብ መብርሂኦም፤ ኣብዚ ሕዚ 
ሽዱሽተ ነጥቢ ሽዱሽተ ሚሊዮን ዜጋታት ሰብኣዊ ሓገዝ 
ከምዝደልዩ ብምግላፅ፤ መንግስቲ ብዝተዋደደ መልክዑ 
ምላሽ ንምሃብ እናሰርሐ ይርከብ ኢሎም።

ሰብኣዊ ሓገዝ ዝህቡ ኣካላት ኣብ ዝሓለፈ ሓደ 
ዓመትን መንፈቕን ናይ ድጋፍ ግብረ መልሶም 
ዝተዝሓሓለ ስለዝነበረ እቲ ልዕሊ 70 ሚኢታዊ 
ብዓቕሚ መንግስቲ ከምዝተሸፈነ ገሊፆም።

ብመንፅር ድልየት ሰብኣዊ ሓገዝ ኣብ ዝሓለፈ ዓመት 
ዝተረኸበ 33 ሚኢታዊ ጥራሕ ምዃኑ ብምዝኽኻር 
መንግስቲ ኣብ ዝሓለፉ ሽዱሽተ ኣዋርሕ ብ11 ቢሊዮን 

ብር ወፃኢ ሓደ ነጥቢ ሰለስተ ሚሊዮን ኩንታል እኽሊ 
ብምግዛእ ከምዘከፋፈለ ተዛሪቦም።

ሓገዝ ዝህቡ ብዘይዝኾነ መጠንቀቕታ ድጋፍ ደው 
ኣብ ዘበልሉ ግዜ መንግስቲ ተወሳኺ ሃፍቲ ብምምዳብ 
ዜጋታቱ ከድሕን ከምዝኸኣለ ብምዝኽኻር ኣብ ቐፃሊ 
‘ውን ድጋፍ ንዝደልዩ ዜጋታት ድጋፍ ንምግባር እኹል 
ምድላው ተገይሩ ኢሎም።

ኣብ ኢትዮጵያ ዝተፈጠረ ድርቂ ‘ምበር ጥምየት 
ዘይምዃኑ ዝገለፁ እቶም ኮሚሽነር ዓለምለኻዊ ትካላት 
መፅናዕትን ብቕልጡፍ ዳህሰሳ መዳርግቲ ኣካላትን 
ጥምየት ከምዘይኮነ ምርግጋፅ ከምዝተኽኣለ ሓቢሮም።

ብምዃኑ ‘ውን ነቲ ዝተፈጠረ ድርቂ ንመፈፀሚ 
ፖለቲካዊ ዕላማ ንምውዓል ዝግበር ፃዕሪ ግቡእ ዘይኮነን 
ብፍፁም ተቐባልነት ዘይብሉን ምዃኑ ኣረዲኦም።

ነቲ ሓደጋ ድርቂ ስዒቡ መንግስቲ ፌደራል ሰብኣዊ 
ሓገዝን ህፁፅ ምላሽን እናሃበ ምዃኑ ብምሕባር ኣብዚ 
መዳይ ተሳትፎ ክልላት ‘ውን ክጠናኸር ይግባእ ኢሎም።

ከምፀብፃብ ግዜኢ፤ ብመንግስቲ እናተገበሩ 
ንዝርከቡ ድጋፋት ብትኽክል ድጋፍ ናብ ዝደልዩ ወገናት 
ከምዝበፅሑ ናይ ምርግጋፅ ስራሕ ብምውዳድ ክስራሕ 
ከምዝግባእ ኣተሓሳሲቦም።

- ኮሚሽነር ኮሚሽን ኣመራርሓ ስግኣት ሓደጋ 
ዶክተር ሽፈራው ተክለማርያም

ኣብ ወረዳ ራያ ጨርጨር ጣብያ ሓደ ኣልጋ 
ቑሸት ደላተ 94 መናእሰይ ብማሕበር ተወዲቦም 
ብ3ነጥቢ 5 ሚልዮን ብር  ዘኹዐትዎ 50 ሄክታር 
መሬት ብመስኖ ከልምዕ ዝኽእል ሓድሽ ጉድጓድ 
መስኖ ላዕለዎት ኣመራርሓን ሰብ ሃፍትን ክልል፣ ዞባን 
ወረዳን ኣብ ዝተረኸብሉ ተመሪቑ።

ኣብቲ ስነ ስርዓት ምረቓ ዝተረኸቡ ሓላፊ ቢሮ 
ጉዳይ መናእሰይ ትግራይ ኣይተ ሓይሽ ስባጋድስ ከም 
ዝገለፅዎ፣ ልምዓት ሎሚ ካብቲ ቕድሚ ኢሉ ዝነበረ፣ 
ፍልይ ዘብሎ ህዝብና ለውጢ ኣተሓሳስባ ምምፅኡ 
‘ዩ። እዚ ድማ እቲ ዝዓበየ ልምዓት ‘ዩ ኢሎም፡፡

 ድሕሪ ደጊም ስኣን ሓንቲ ማይ እናተበሃልና ኣብ 
ትግራይ ክንነብር ኣይንኽእልን፤ ጠብ ዝበለት ማይ 
እናዓቕርና ኣብ ዘይዕቆረሉ ካዓ ካብ ከርሰ መሬት 
ብኸምዚ እናውፃእና ምልማዕ እናኸኣልና ኣይንጠምን 
ን15 ኪሎ ሓገዝ እውን ኣይንፅበን ክብሉ ገሊፆም። 

ትግራዋይ ዓቕምን ፍልጠትን ኣለዎ ‘ዩ ዝበሉ 
ኣይተ ሓይሽ፣ ብኣተሓሳስባ ብርኪ ግና ከይፈለጥና 
ዘፅናሕናዮም ነገራት ሐዚ ንኣትዎ ስለ ዘለና መናእሰይ 
ተወዲብኩም ጀሚርክምዎ ዘለኹም ንሕና’ውን 
ካልኦት ከማኹም ተወዲቦም ስራሕ ክጅምሩ ክንገብር 
ኢና። ንስኹም ተሪፍኩም ዘሎ ስራሕ ተሓጋጊዝና 
ኣብ መፈፀምታኡ ክነብፀሖ ኢና ክብሉ ገሊፆም።

ኣመሓዳሪ ዞባ ደቡብ ትግራይ ኣይተ ሃፍቱ 
ኪሮስ ብወገኖም፣ ከምዚ ዓይነት ልሙዕ መሬትን 
እኹል ማይን ሒዝካ፣ ከይወደብካዮ ባዕሉ ተወዲቡ 
ሚልዮናት ኣውፂኡ ሕርሻኡ ዘልምዕ ለባም ህዝብን 
ደጋፋይ በዓል ሃፍትን ኣብ ጎንኻ ኣሰሊፍካ ኣብ 
ልመና ስንዳይ ምውዓል ውርደት ‘ዩ፤ ድሕሪ ደጊም 
ተወዲብናን ተደጋግፍናን ብምስራሕ ህዝብና ኣብ 
ሓፂር ግዜ ክንልውጦ ይግባእ ኢሎም። 

ኣብ ወረዳ ራያ ጨርጨር ብዙሓት ጎዳጉዲ 
ተዃዒተን ኣብ ግልጋሎት ዘይወዓላ ኣለዋ ‘የን። 
እዚአን ኣብ ዝሓፀረ ግዜ ናብ ልምዓት ክኣትዋ 
ስራሕቲ ተጀሚሩ ኣሎ ዝበሉ እቶም ሓላፊ፣ እዚ 
ሐዚ ዝተመረቐ  ማይ ጉድጓድ  እትፈትውወን 

50 ሄክታር መሬት ብመስኖ ከልምዕ ዝኽእል 
ጉድጓድ ማይ ተመሪቑ

እንስሳኹም ዋላ እንተሸይጥኹም ኣይከሰርኩምን 
ብምባል ንዝርገሐ መብራህቲ ዝኸውን ዞባና 2 ነጥቢ 
1 ሚልዮን ብር ከም ዝሽፍን ከረጋግፀልኩም እፎቱ 
ኢሎም።

ዋና ኣመሓዳሪ ወረዳ ራያ ጨርጨር ኣይተ 
ኻልኣዩ ግደይ ብግዲኦም ኣብ ወረዳና ክሳብ ሐዚ 
ልዕሊ 30 ማሕበራት ተወዲበን ማይ ንምውፃእ ኣብ 
ምድላው ከም ዘለዋ ብምግላፅ፣ እዘን ማሕበራት ግና 
ኩሎም መናእሰይን ተመለስቲ ስደትን ብምዃኖም 
ፍልይ የብሎም። ብዓቕሚ ብርኪ ‘ውን ድኽም ዝበሉ 
ብምዃኖም ፍሉይ ትኹረት የድልዮም። ነዚ ድማ ‘ዩ 
ቢሮ ጉዳይ መንእሰይን ሰብ ሃፍትን ኣብዚ መድረኽ 
ክትርከቡ ዝገበርና ኢሎም።

ኣብቲ ምረቓ ዝተረኸቡ ክቡር ዶክተር ዘርኡ 
ገ/ሊባኖስ ብወገኖም፣ መናእሰይ ራያ እዚ ዝመስል 

ሃፍቲ ተፈጥሮ ሒዙ ስደተኛ ተቐባሊ ‘ምበር ተሰዳዲ 
ክኸውን የብሉን። ንስኹም በርትዑ ተወደቡ። ንሕና 
ሰብ ሃፍቲ ድማ ኣብ ጎንኹም ኢና ብምባል ንግዜኡ 
ናይ ሓደ ሚልዮን ቼክ ብምብርካት መንግስቲ’ውን 
ማይ ጥራሕ ምውፃእ ምልማዕ ማለት ከም ዘይኮነ 
ፈሊጡ ብልቓሕ መልክዕ ነዚ እታወት ዝኾኑ ከም 
ትራክተር ዝበሉ ቀረብ እንተዝገብር እቶም መናእሰይ 
ብዝሓሸ ከልምዑ ይኽእሉ ‘ዮም ክብሉ ሓቢሮም።

መተሓባበሪ እታ ማሕበር መንእሰይ ፋንታየ 
ሓድሽ፣ እታ ማሕበር 94 መናእሰይ ከም ዘለውዋን 
ናብዚ ስራሕ ክኣትዉ ከለዉ ቅርሺ ሃልይዎም 
ዘይኮነስ ስደት ዕድመኻን ግዜኻን ወዲኡ ሂወትካ 
ዘስእን ምዃኑ ስለዝተረዳእና ‘ዩ ክብል  ምግላፁ 
ካብ ቤት ፅሕፈት ጉዳያት ኮሙዩኒኬሽን ትግራይ 
ዝረኸብናዮ ሓበሬታ የመልክት ።

ኣብ ዝተፈላለያ ከተማታት 
ሰብ ተኮር ፕሮጀክታት 

ንኽስፋሕፍሑ ክስራሕ ‘ዩ 

•	 ህዝቢ ዝናፈቖ ሰላም ንኽረክብ ግደ 
ሕብረተሰብ ዕዙዝ ግደ ኣለዎ

ኣብ ሃገርና ተፈጢሮም ምስ ዝነበሩን ሕዚ 
‘ውን ምስ ዘለዉ ፖለቲካዊ ስብራታት ብፍላይ ምስ 
ዕዳጋ ፖለቲካ ተደማሚሮም ዘፈር ኮሙዩኒኬሽንን 
ሚድያን ስራሕቱ ውፅኢታዊ ብዝኾነ መልክዑ 
ተግባራዊ ንኸይገብሩ ዕንቅፋት ዝኾኑ ጉዳያት ሕዚ 
‘ውን ከምዝቐፀሉ ተዛሪቦም። ነቶም ዝተጀመሩ 
ውፅኢታዊ ስራሕቲ ብምጥንኻር ምቕፃል 

ከምዝግባእ ኣገንዚቦም።
ንመላእ ህዝቢ ገዛኢ ተረኽ ብዝኾነ ሕብረብሄራዊ 

ሕውነት ምትእኽኻብን ምስሊ ሃገርና ብምህናፅን 
ጥንኩር ስራሕቱ ሚድያን ኮሙዩኒኬሽንን ምስራሕ 
ከምዘድሊ ተዛሪቦም።

ኣብ ቐፃሊ መንግስቲ ጠመተ ኣብ ዝገበረሎም 
ዓውድታትን እዋናዊ ጉዳያትን ጠመተ ብምግባር 

ርብርብ ከምዝግበር ‘ውን እቶም ሚኒስትር 
ገሊፆም።

እቲ ጉባኤ መንግስቲ ጠመተ ኣብ ዝገበረሎም 
ዓውድታት ዝተናበበ ስራሕቲ ኮሙዩኒኬሽን 
ንምስራሕ ዘኽእል ‘ዩ ኢሎም።ኣብቲ ጉባኤ ሓለፍቲ 
ቢሮ ኮሙዩኒኬሽን ፌደራልን ክልልን ከምኡ ‘ውን 
ሓለፍትን ሰብ ሞያን ሚድያ ተሳቲፎም።

ኣብ ዝተፈላለዩ ዓውድታት . . .

ኣዳነች ኣቤቤ

መኣዲ ጥበብ

ስፖርት

ብቤት ሕትመት ብርሃንን ሰላምን ተሓቲሙ

ንቦስተን ዘድመቑ ኣትሌታት

ቕንያት ባህላዊ በዓላት ነቖ፣ ኣንትሮሽትን

መሰረት ገብረዮሃንስ

ኣብ ዓለም ናይ ገዛ ውሽጢ ክብረወሰን፣ ከምኡ 
‘ውን ቕልጡፍ ሰዓታት ብምምዝጋብ ካብ ዝፍለጡ 
ውድድራት  ናይ ቦስተን ኒው ባላንስ ግራንድ ተጠቀሲ 
‘ዩ።  

ብኣሌቲክስ ዓለም ብብርኪ ወርቂ ካብ 
ዝተውሃቦም ናይ ገዛ ውሽጢ ውድድራት እቲ ሓደ 
ዝኾነ ሎሚ ዓመት ድማ ብዝተፈላለዩ ርሕቐት 
ቕልጡፍ ሰዓት ዝተመዝገበሎም ኾይኖም ተመዝጊቦም 
‘ዮም።  ኣብ ተግባራት  መም ጉያ ተፈለጥቲ ኣትሌታት 
ዝተሰብሰብሉ ኣብዚ ውድድር ኣፍሪካውያን ኣትሌታት 
ጠንካራ ንሕንሕ ዘርኣዩ እንትኾን ኣቅዲሙ ናይ 
ተዓዋትነት ግምት ዝተውሃቦም ኢትዮጵያውያን 
ኣትሌታት ተዓወቲ ኾይኖም ‘ዮም።  ከምዝተለመደ 
ድማ እዚኦም ኣትሌታት ኣብ ዝተሳተፍሉ ርሕቐት 
ካብ ተዓወትነቶም ዝዝለለ ኣብቲ ቦታ ቕልጡፍ ሰዓት 
ምምሕያሽ ተኻኢሉ ‘ዩ።  ካብዚኦም እታ ሓንቲ ናይ 
ማእኸላይን ነዊሕን ርሕቐት ኮኾብ ኣትሌት ጉዳፍ ፀጋይ 
‘ያ።  

ኣብ ኦሎምፒክ ፣ኣብ ዓለም ኣሌቲክስ ሻምፒዮና፣ 
ብዲያመንድ ሊግ  ከምኡ ‘ውን ናይ ገዛ ውሽጢ 
ውድድር  ዘደንቕ ዓወት ብምምዝጋብ እትፍለጥ እዛ 
ኣትሌት፣ ናይ ሎሚ  ውድድር ዓመት ብዓወት ጀሚራ 
‘ያ።  

ብ1ሽሕን 500 ሜትሮ ውድድር ዝተሳተፈት ጉዳፍ 
ብናይ ባዕላ ዝተድሓዘ ናይቲ ርሕቐት ቕልጡፍ ሰዓት 
ንምምሕያሽ ዝጎየየት እንተኾነ ‘ውን ኣብ መወዳእታ 

ብዉሑዳት ሰከንድ ደንጉያ ዛሓሰበቶ ክተሳኽዕ ኣይካኣለትን።  
ኾይኑ ግና ዝኣተወትሉ ሰዓት 3፡58.11 ናይ  ቦስተን ገዛ ውሽጢ 
ቕልጡፍ ሰዓት ተባሂሉ ተዳሒዙላ ‘ዩ።  ከም ኣውሮፓ ኣቆፃፅራ 
2021 ኣብ ፈራንሳይ ሌቪን ኣብ ዘመዝገበቶ ሰዓት 3፡53፡09 ናይ 
ዓለም ክብረሰወን ከምዝኾነ ዝዝከር ‘ዩ።  

ኣብ ፖርትላንድ ከምኡ ‘ውን ቤልግሬድ ናይ ዓለም ውሽጢ 

ናይ ሻምፒዮና  ነሓስን ወርቅን ተዓዋቲት ዝነበረት እዛ ኣትሌት፣ 
ኣብ ቀረባ ሃገራ ብቀጥታ ብምውካል እትኽእለሉ ውፅኢት 
እናመዝገበት ጀሚራ ‘ያ።  በዚ ርሕቐት ምስኣ ብምጉያይ 
እትፍለጥ ብርቄ ሓየሎም ኣኸቲላ ብምእታው ‘ዩ ውድድራ 
ዝዛዘመት።  መንእሰይ ኣትሌት ብርቄ  3፡58፡43 ዝኾነ ሰዓት 
ዝጎየየት እንትትኾን  እዚ ሰዓት ድማ ፤ ‹‹ትሕቲ 20 ዓመት 

ናይ 1ሽሕን500 ሜትሮ ናይ ገዛ ውሽጢ ውድድር 
ክብረወሰን ብዝብል ተመዝጊቡ ‘ዩ።  

ካልእ ትፅቢት ዝተገበረሉ 3ሽሕ ሜትሮ ጉያ 
ደቂ ተባዕትዮ እንትኾን፣ ኢትዮጵያዊ ኣትሌት 
ለሜቻ ግርማ ናይ ቦስተን  ገዛ ውሽጢ ውድድር 
ክብረወሰን ብዝኾነ ሰዓት ዛዚሙ ‘ዩ።  እቲ 
ኣትሌት ነቲ ርሕቐት ዝወደአሉ ሰዓት 7፡29፡
09 ‘ዩ።  እዚ ሰዓት ንቦስተን ቕልጡፍ እንተኾነ 
‘ውን ኣብ ዝሓለፈ ዓመት ሌቪን ኣብ ዝተገበረ 
ናይ ገዛ ውሽጢ ቱር ዝኣተወሉ ሰዓት 7፡23፡81 
ዝኾነ ሰዓት ‘ዩ ነይሩ።  ቅድሚ ኽልተ ዓመታት 
ኣብ ቤልግሬድ ኢትዮጵያ ብዙሓት ሜዳልያታት 
ኣብ  ዝሰብሰበትሉ ዓለምለኸ ቻምፒዮና  ውድድር 
ገዛ ውሽጢ  ሜዳልያ ብሩር ዝረኸበ እንትኾን፣ 
ኣብ ዓለም ቻምፒዮና ሰለስ ግዜ ከምኡ ‘ውን 
ኣብ ኦሎምፒክ ሓደ ግዜ ሜዳልያ ብሩር ንሃገረጉ 
ዘርከበ ‘ዩ።  

ብ3ሽሕ ሜትሮ ደቂ ኣንስትዮ ኣብ ዝተገበረ 
ውድድር ድማ ካብ ሳልሳይ ክሳብ ሻድሻይ ዘሎ 
ብርኪ ተኸታቲለን ዝኣተዋ ኣትሌታት ኢትዮጵያ 
‘የን።  ኣብ ዓለም ትሕቲ 20 ዓመት ቻምፒዮና 
ብዝተፈላለየ ርሕቐት ሃገረን ከፀውዓ ዝኻኣላ 
መናእሰይ ኣትሌታት  መልክናት ዉዱ ፣ መዲና 
ኢሳ፣ ሰናይት ጌታቸውን ኣይናዲስ መብራህቱ 
እንትኾና እዚአን ድማ ተስፋ ዘለዎ ውፅኢት 
ዘምፀኣ ‘የን።  መልክናት ዝኣተወትሉ  8፡32፡34 
ዝኾነ ሰዓት በቲ ርሕቐት ትሕቲ 20 ዓመት ናይ ደቂ 
ኣንስትዮ ቕልጡፍ ሰዓት ከምዝኆነ ተፈሊጡ ‘ዩ።  

ኣብርሃ ሓጎስ

ከምዝፍለጥ ኣብ ዝተፈላለየ ክፋል ሃገርና ብዙሕ 
ባህላዊ፣ ታሪኻዊ፣ ሃይማኖታዊ፣ ተፈጥሯውን ሰብ 
ስራሕን ፀጋታት ይርከቡ ‘ዮም። ኣብዚ ዛዚምናዮ ዘለና 
ወርሒ ጥሪ ጥራይ ብዙሓት ባህላውን ሃይማኖታውን 
በዓላት እናተኸበሩ ይርከቡ።   ብፍላይ ማሕበረሰብ 
ጉራጌ ዝፍለጠሎም ብዙሓት ፀጋታት  ንኣብነት  ምድላው 
ክትፎ ጉራጌ፣ ኣሰራርሓ ባህላዊ ገዛ፣ ኣሰራርሓ ሰፈር 
(ጀፎረ)፣ ባህላዊ ስርዓት ዳይነት(ቕጫ)ን ካልኦት ፀጋታትን 
ከምዘለው ይንገር።

ኣብዚ ፅሑፍ ትኹረት ዝገብርናሎም ኣብዚ ቅነ 
ዝተኸበሩ ማህበረሰብ ጉራጌ ካብ ዘለውዎ ባህላዊ በዓላት 
“አንትሮሽት” ዝብሃል በዓል ኣዴታትን ”ነቖ” ተባሂሉ 
ዝፍለጥ በዓል መዓልቲ ኣዋልድ ጉራጌን ንምግላፅ ክንፍትን 
ኢና።

ከም “ኣንትሮሽት” “ነቖ”ን ዝመሳሰሉ ባህላዊ በዓላት 
ማሕበረሰብ ጉራጌ ካብ ቀደም ኣትሒዙ ካብ ወለዶ ናብ 
ወለዶ እናተሳገረ ዝመፅአን ማሕበረሰብ ጉራጌ ንደቂ 
ኣንስትዮ ዝህቦ ክብርን ልዑል ቦታን መርኣይ ‘ዩ ይብሉ 
ተወለድቲ እቲ ከባቢ። ‘ዞም ፀጋታት ንብዙሕ ዓመታት 
ናይ ምድኻም ኩነታት ዘጋጠሞም ባህልታት ጉራጌ 
ኣብዚ እዋን ግና ብፃዕሪ ብዙሓት ግዱሳት ናይ ምምላስ 
ኩነታት እናርአዩ ይርከቡ። እዚ ድማ ማሕበረሰብ ጉራጌ 
ንምንቅቃሕ ባህልታቱ ዝገብሮ ዘሎ ውፅኢት ኩሉ ዓይነት 
ፃዕሪታቱ ከምዝኾነ ብዙሓት ይገልፁ።

በዓል መዓልቲ ኣዋልድ ጉራጌ “ነቖ” ኣብ ዝተፈላለዩ 
ከባቢታት ክፋል ጉራጌ ዝከናወን ባህላዊ ስርዓት ኮይኑ፤ 
ኣከባብርኡ ድማ እተን ኣዋልድ ብሓደ ተኣኻኺበን ባህላዊ 
ደርፊ እናደረፋ ገዛ ንገዛ ብምዛር በዓል ነቖ ንምኽባር 
ገንዘብ ብምትእኽኻብ በቲ ዝኣከብኦ ገንዘብ ድማ 
ዝተፈላለዩ ባህላዊ ምግባታትን መስተታት ከም ቡናን 
ዝበሉ ካልኦትን ገዚአን ኣብ ናይ ሓንቲ ናይ መሓዝአን 
ገዛ መሪፅን ብምድላው እናበልዓ፣ እናሰተያን እናሳዕስዓን 
እናኽበርኦ ዝሓድራ በዓል ‘ዩ። ኣብዚ እዋን ልክዕ ከም 
ደቂ ኣሽንዳ ትግራይ ካብ ቤተሰበን ጀሚሩ ሙሉእ ነፃነትን 
ክብርን ተዋሂብወን ዘኽብርኦ በዓል ከምዝኾነ ይግለፅ። 

ኣብዚ በዓል ነቖ ካብ ምፅዋትን ምሑጓስን ብተወሳኺ 
ባህላዊ ፀጋታት እቲ ማሕበረሰብ ዝበለፀ ንክደምቅ 
ብምግባር ነፃነተን ሓልየን ዝኸብራሉ መዓልቲ ካብ ምዃኑ 
ብዝሓለፈ እዘን ኣዋልድ ነዚ በዓል እንተኽብራ ናይቲ ከባቢ 
ማሕብረሰብ ነፃነት ካብ ምሃብ ብተወሳኺ እናዘራ ገንዘብ 
እንተዋፅኣ ብምሃብ ከምዝተሓባበረን ‘ውን ይፍለጥ። 

ምስዚ ተተሓሒዙ ኣብ ምምሕዳር ከተማ ወልቂጤ 
ቤት ፅሕፈት ባህልን ቱሪዝምን በዓል መዓልቲ ኣዋልድ 
ጉራጌ “ነቖ” ኣብ ዞባ ጉራጌ ከተማ ወልቂጤ ቅድመ 
ምድላዋት ብምግባር ኣብ ምምሕዳር ከተማ ወልቂጤ 
ኣብ ዝርከቡ ክፍለ ከተማ፣ ኣብ በኩርን ክፍለ ከተማ 
ኣዲስን ከምኡ ‘ውን ኣብ ዝተፈላለዩ ከባቢታትን  17ን 18 
ጥሪ 2016 ዓ.ም ንተኸታታሊ ክልተ መዓልታት ብደሚቅ 
ኩነታት ከምዝተኸበረ ተገሊፁ ‘ዩ። 

ኣብ ምምሕዳር ከተማ ወልቂጤ ሓላፊት ቤት 
ፅሕፈት ባህልን ቱሪዝምን ዝኾና ወይዘሮ ስሜነሽ ግርማ  
ከምዝገልፅኦ፤ ባህልናን ክብርታትናን ንምሕላውን ካብ 
ወለዶ ናብ ወለዶ ንምስጋር ክንገብሮ ዝግብኣና ብምውፃእ 

ዝረኽብናዮም ፅቡቅ ዕድላት ብምጥቃም ባህልታትና 
ምፍላጥ ናይ ኩላትና ንቁሕ ተሳትፎ ወሳኒ ‘ዩ ኢለን። 

ኣብዚ በዓል ብዙሓት ደቂ ኣንስትዮ ዝሳተፋሉ 
እንትኾን፤ ኣብ ምምሕዳር ከተማ ወልቂጤ ተምሃሮ 
ደቂ ኣንስትዮ ካልኣይ ብርኪ ቤት ትምህርቲ ብምስታፍ 
በዓል መዓልቲ ኣዋልድ ጉራጌ “ነቖ” ከምዘድመቅኦን 
ከምኡ’ውን በዚ ኣጋጣሚ ባህልታትናን ክብርታትናን 
ንዓለም ንምፍላጥ ብተግባር ብምስታፍ ኩሉ ግደኡ ክዋፃእ 
ከምዝግባእ መልእኽተን ኣመሓላሊፈን ‘የን።

ከምኡ ‘ውን ብተመሳሳሊ ቅድም ኢሉ በዓል ኣዴታት 
ጉራጌ “ኣንትሮሽት” ኣብ ዞባ ጉራጌ ወረዳ እዣን ኣብ 
ቀበሌ ቀጣነን ካልኦትን ብተፈላለዩ ምድላዋት ብድምቀት 
ዝተኸበረ ኮይኑ፤ እዚ በዓል ኣብ ህዝቢ ጉራጌ ኣዴታት 
ንምኽባር፣ ንድኻመን ፃዕረንን ኣፍልጦ ንምሃብ ዝግበር 
በዓል ‘ዩ። እዚ ባህሊ እናተረስዐን ትኹረት ከይተገበሮ 
ዝፀንሐ ኮይኑ ሐዚ ግና ብናይ ብዙሓት ወገናት ፃዕሪ 
ዳግማይ እናተነቃቅሐ ዝርከብ በዓል ምዃኑ እናተገለፀ 
ይርከብ። 

ኣብርሓ ሓጎስ

ኣብ ዝተፈላለየ ክፋል ሃገርና ዝርከቡ ባህላዊ፣ 
ታሪኻዊ፣ ሃይማኖታዊ፣ ተፈጥሯውን ሰብ ስራሕን ፀጋታት 
ብምዕቃብን ብምፍላጥን ብግቡእ ንቱሪዝም ክውዕሉን 
ካብዚ ድማ ህዝብን ሃገርን ተረባሒ ንምዃን ናይ ኩሉ ዜጋ 
ንቁሕ ተሳትፎ ወሳኒ ‘ዩ፡፡ ካብዞም መስሕብ ቱሪዝም ዝኾኑ 
ሓድ ምርኢት ፈረሰኛታት ይጥቀስ፡፡

በዓል ማሕበር ፈረሰኛታት ኣገው ንመበል 84 
ማሕበራዊ ፀጋታቱ ብዝሓለወ ኣግባብ በቢ ዓመቱ 
ብድምቀት እናተኸበረ ከምዝመፅአን ሎሚ’ውን 
ብተመሳስሊ ከምተኸበረ ኣብ ምምሕዳር ብሄረሰብ ኣዊ 
መምርሒ ባህልን ቱሪዝም ይሕብር።

ሓላፊ መምርሒ ባህልን ቱሪዝም ኣይተ ለይኩን 
ሲሳይ ንግዜኢ ከምዝገለፅዎ፤ በዓል ማሕበር ፈረሰኛታት 
ኣገው በቢ የዓመቱ  23 ጥሪ ብዝተፈላለየ ምድላዋት 
ክኽበር ከምዝፀንሐን ኣብዚ ዓመት ውን “ሓርበኝነት 
ሰላም ንሕውነታዊነት” ብዝብል መሪሕ ሃሳብ እቲ 
በዓል ማሕበራዊ ኽብሩ ብምሕላው መስሕብ ቱሪዝም 
ከምዝኸውን ኩነታት ዓቢን ንኡሽተይን ኮሚቴታት 
ብምምስራት ናይ ምድላው ስራሕቲ እናተኸወነ ድሕሪ 
ምፅናሕ ብድምቀት ተኸቢሩ ኣሎ።

እዚ ማሕበር ፈረሰኛታት ነዊሕ ዓመታት ዘቁፀረን ናብ 
62ሽሕን 221 ዝኾኑ ኣባላት ከምዘለዎን ኮይኑ  ካብ ጣብያ 
ክሳብ ወረዳ ጥንኩር ውዳበታት ከምዘለዎ ‘ዩ ዝሕበር። 
ኣብቲ በዓል ፀወታት ዝላ ፈረስ፣ ስግሪያ ፈረስ፣ ዳንግላሳ፣ 
ጉግስን ሽርጥን ፈረስ ዝተብሃሉ ትርኢታት ቀሪቦም’ዮም።

ብተመሳሳሊ ልዕሊ 4 ሺሕ ፈረሰኛታት ዝተሳተፉሉ 
ዓመታዊ መርሃ ግብሪ ምርኢትን ውድድርን ‘ፈረስ ጉግስ‘ 
ኣብ ሰንዳፋ በኬ ተኻይዱ ኣሎ።

ካብ ዝተፈላለያ ወረዳታት ዝተውፃእፅኡ ጉጅለ 
ባህሊ ኣብ ዝተሳተፉሉ መርሃ ግብሪ ዝተረኸቡ ምክትል 
ሓላፊ ቢሮ ባህሊን ቱሪዝምን ክልል ኦሮሚያ ደራራ ከተማ 
ከምዝገለፁዎ፣ኣብ ውሽጢ ባህላዊ ፍፃመታት ህዝቢ ኦሮሞ 
ፈረስ ፍሉይ ቦታ ዝወሃቦ ኢዩ።

ባህሊ ምርኢት ፈረሰኛታት 

